
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

OРШИЛ

	1955 оны 4 сард Бүгд Найрамдах Хятад Ард Улсын залуу зохиолч Гао Юйбаогийн намтарчилсан «Гао Юйбао» гэдэг романыг Бээжин хот дахь залуучуудын хэвлэлийн газраас хэвлэн гаргасан нь, уншигч олны сайшаалыг хүлээн авч байна.

	Энэ бол БНХАУ-ын чөлөөлөх армийн байлдагч нарын зохиосон шилдэг зохиолуудын нэг юм.

	Гао Юйбао бол 1926 онд Ляонин хошууны Фусян мужийн ядуу тариачны гэрт төрж хүүхэд ахуй үедээ, Японы эзлэн түрэмгийлэгчид ба Хятадын газрын эздийн дарлалыг үзэж, амьдралын хүнд зовлонг эдэлжээ. Багадаа бичиг үсэг сар гаруйхан үзээд, ядуу учир, цааш суралцаж чадалгүй газрын эзний гахай хариулж байгаад, есөн настайдаа эцэг эхээ дагаж тэнэн явсаар Дальнийд очиж, тэндхийн нэг үйлдвэрт ажилд оржээ.

	Гао Юйбао 1947 онд Ардын чөлөөлөх армид ороод эрдэм ном сурах бололцоотой болж, идэвх зоригоо гарган бичиг үсэг сурсан ба өөртөө оногдсон үүргүүдийг гарамгай биелүүлэн гавьяа байгуулж байв.

	Гао Юйбао 1948 онд Эв хамт намын гишүүнд элсжээ.

	Газрын эзэд, хөрөнгөтнүүд ажил хийхгүй байтлаа баяжсаар байхад, харц олон ажиллавч, улам хоосорч байгаа, баян ядуу хоёрын эвлэршгүй зөрчил, ядуу олон түмний баатарлаг тэмцэл зэрэг нийгэмлэгийн үзэгдлүүдийг сайн ойлгож, эцгийнхээ үхсэн гунигт явдал, эх дүү нар болоод өөрийнхөө хүнд амьдрал, энэчлэн зүдэрч байгаа ард олны зовлонг зохиол болгон бичвэл буу зэвсгээ улам чанга атгаж, зориг орон, эх орноо гадаадын ба дотоодын зальхай этгээдээс бүрэн чөлөөлж сайхан амьдралаа зохион байгуулахад нь туслах болов уу гэж бодоод, зорьсон энэ хэргээ 1949 оны 8 дугаар сараас эхэлжээ.

	Энэ зохиолыг бичихэд бичиг үсгийг сайн мэдэхгүй, зохиол бичих туршлагагүй зэргийн бэрхшээл Гао Юйбаод тохиолдож байсан боловч зоригтойгоор ялан давжээ.

	Энэ зохиолд, зохиолчийн ангийн үзэл тов тодорхой илэрчээ. Зохиол дахь дүрүүд нь амьд, үг нь ойлгоход хялбар, энгийн болжээ.

	Залуу зохиолч Гао Юйбаод туслахаар цэргийн зохиолч Хуан Цаог явуулжээ. Хуан Цао, түүний зохиолыг нягтлан уншиж, засвар оруулах санал өгчээ. Гао Юйбао, түүний саналаар зохиолынхоо зарим хэсгийг хэдэн арван удаа ч зассан байна.

	Гао Юйбаогийн «Гао Юйбао» гэдэг романы «Би ном сурах сан», «Шөнө дундын тахиан дуу» зэрэг бүлгүүд нь орос, англи, унгар, япон хэл дээр хэвлэгджээ.

	Гао Юйбаогийн энэ романаас «Би ном сурах сан», «Гахай хариулсан нь», «Шөнө дундын тахиан дуу» гэдэг гурван бүлгийг монгол хэлнээ орчуулан хэвлүүлэв.

	Энэ бүлгүүдэд ядуучууд, түүний хөвүүд, охид хувьсгалын өмнө зовж зүдэрч байсан ч бие биедээ хэчнээн хайртай, ухаан сэргэлэн, юм сурах гэж чармайдаг байсныг яруу тод тодорхойлон бичжээ.

	 

	Найруулагч Б. Мягмаржав 


БИ НОМ СУРАХ САН

	Гуравдугаар сарын дундуур тэнгэр цэлмэг байлаа. Юйбао хадуур, дээс бариад айлынхаа найм есөн ядуу хүүхэдтэй хамт түлээ авахаар ууланд явцгаав. Айлаас гартал «Тайван» тосгоны бага сургуулийн сурагчид жагсаад, замаар явж байхыг харав. Нэг сурагч, жагсаалын хажуугаар «нэг нэг, хоёр, нэг...» гэж командлан, яг л бага дарга шиг явж байв. Бага сургуулийн өвгөн багш нь жагсаалын хойно явж байжээ.

	Юйбао удтал ажиглан тэднийг их л сэтгэл бахдам харж байгаад эргэж хараад, бяцхан найз нартаа: 

	— Тэд зугаалж явна, бид түлээ авахаар явж байна. Наашаа ирээрэй! Бид бас нэг эгнээ жагсаад явъя! гэхэд ядуу хүүхдүүдээс нэг нь ч дургүйцсэнгүй. Юйбао хадуураа ташаандаа хавчуулаад, бүгдээрээ сайхан жагссаны дараа, тэр өөрөө бас эгнээний хажуугаар явж «нэг, нэг хоёр, нэг ...» гэж командлахад ядуу хүүхдүүд түүний командлахыг дагаж цээжээ цэх болгон, хадуураа мөрлөөд, их жавхлантайгаар бага сургуулийн сурагчдын хойноос даган явцгаалаа.

	Бага сургуулийн сурагчид хойноос нь бас нэг эгнээ жагсаал явж байгаа чимээг сонсоод, нэг нэгээр хойшоо эргэн харсаар байтал, алхаа нь жигд биш боллоо. Тэдэнтэй явсан өвгөн багш нь хойшоо хараад бас их гайхаж:

	— Энэ чинь ямар хүний хүү вэ? Олон хүүхдийг захирч чадахаар барахгүй, бас маш жавхлантай байна гэж бодоод эргэж хараад гараа даллаж:

	— Хүүе! Жаал аа, чи наашаа ир! гэж дуудахад, бага сургуулийн сурагчдын жагсаалыг командалж явсан Юй Зэцэн, Юйбаог багшаа дуудахыг хармагц:

	— Би түүнийг дуудаад ирье! гэв.

	Юйбао, өвгөн багш өөрийгөө дуудаж байхыг мэдээд жагсаал руугаа харж «Зогс!» гэж хашхираад:

	— Бүгдээрээ сонсож байгаарай, багш намайг дуудаж байна. Та нар эндээ тоглож бай. Намайг түр хүлээж байгаарай, бид цөмөөрөө түлээ авахаар явна. Тарцгаа! гэхэд нь нэг хүүхэд:

	— Юйбао битгий оч, багш чамайг зодох магад! гэж хэлэхэд нь Юйбао:

	— Юунаас айх вэ? Би очоод эргэж ирье гэв.

	Юй Зэцэн гүйн ирээд Юйбаогийн гараас чангааж:

	— Юйбао! Явъя л даа, манай багш чамайг дуудаж байна. Манай багш их сайн хүн шүү! Нааш ир, бидэнтэй хамт жуулчлахаар явъя! гэхэд нь:

	— Бид жуулчлахаар яваагүй, түлээ авахаар явна шүү гэхэд нь:

	— Явъя! Жаахан байзнаад түлээндээ яв л даа. Бүгдээрээ чамайг хүлээж байна гэхэд Юйбао эргэж хараад нөхөд рүүгээ:

	— Та нар намайг хүлээж байгаарай, би мөд эргэж ирнэ гэв.

	Юйбао, өвгөн багшийн өмнө очоод, түүнийг их хүндэлсэн байдлаар толгойгоо мэхэсхийн ёслоод, тэр өвгөн багш руу сэм харахад тэр багш, их өндөр биетэй, тавь жаран нас хүрсэн бололтой, маш цэвэрхэн жирвийсэн сахалтай, бүдүүн даавуун хөх цамц өмссөн, хар хөх шаахай нь элэгдсээр урагдах шахсан, ийм хувцастай байлаа. Түүний хөмсөг, сахал нь бас инээмсэглэж байгаа юм шиг харагдаж байв. Юйбао «Манайх бас түлээгүй байхад намайг жуулчлалд явуулж яах нь вэ?” гэж дотроо бодлоо.

	 

	[image: Image]

	Чжоу багш энэ жаалыг харахад их сонирхолтой байна

	 

	Бага сургуулийн сурагчид юу болж байгааг мэдэхгүй тул бүгдээрээ бөөгнөрөн, тойрон зогсоод ажиглан харцгаав. Өвгөн багш нуруугаа бөгцийлгөн Юйбаогийн толгойг нь илж инээмсэглэн:

	— Хээ! Чи бас ёс дүрэм мэдэж байна аа? Чи хэдэн настай вэ? гэж асуухад:

	— Би арван хоёртой гэж Юйбао хариулахад:

	— Аа, нэр чинь хэн гэдэг вэ? гэж асуухад Юйбао хүзүүгээ мошийлгон:

	— Та, таа л даа! гэж инээмсэглэн хэлэхэд:

	— Би мэднэ, бид үргэлж хамт тоглодог гэж Юй Зэцэний хэлэхэд Юйбао яарч амыг нь таглаад:

	— Урдаар чи битгий хэл л дээ! гэв. Өвгөн багш энэ жаалыг харахад их сонирхолтой мэт санагдаж:

	— Чи надаар яаж тааж олуулах юм бэ жаал минь? гэхэд:

	— Та яг тааж олохгүй гэж үү? Үз л дээ! гэж Юйбао хэлээд, явган суугаад газар дээр «Юйбао» гэж хоёр үсэг зурсан нь үсгийн хэлбэр нь янз муутай тул өвгөн багш, муу нүдээ аньсхийн, хоёр гараараа өвдгөө тулж, толгойгоо бөхийлгөн нэлээд харсны дараа сая муухан гаргаад:

	— Авьяастай, авьяастай! Чи ямар овогтой вэ? гэж инээн асуухад Юй Зэцэн бас тосон аваад:

	— Би мэднэ. Тэр Гао овогтой! гэхэд Юйбао, Юй Зэцэнг нэг муухай хараад түүний урьдчилан хэлснийг тоомсорлосонгүй.

	Багш, чиний аав чинь ямар нэртэй вэ? гэж асуухад Юйбао инээмсэглэж байгаад хариулахаас өмнө «Түүний аавыг Гао Суайцэн гэдэг, бидэнтэй нэг тосгонд байдаг юм аа» гэж Юй Зэцэн бас хариулахад:

	— Аа, Гао Суайцэн, түүний жаал нь ийм том болчихсон юм уу? гээд дахиад Юйбаод:

	— Наашаа ир, би хоёр үсэг бичиж чамайг шалгая. Чи таних нь уу, үгүй юү үзье гэж хэлээд өвгөн багш газар цөмцийн сууж, дунд хуруугаараа «Тайван» гэсэн хоёр үсэг бичиж:

	— Чи үз, энэ хоёр үсгийг юу гэж уншдаг вэ? гэж асуухад Юйбао хоёр хар нүдээ бүлтийлгэж, нэлээд бодож, энэ хоёр үсгийг танимаар ч юм шиг, хаана үзсэн билээ гэж бодсоор, гэнэт санаанд нь оров. Энэ чинь манай «Тайван» тосгоны захиргааны үүдэн дээр хадсан том пайз дээрх «Тай-ван» гэсэн хоёр үсэг мөн байна шүү гэж санаад:

	— Энэ бол манай Тайван тосгоны «Тайван» мөн гэж хариулахад, багш зориуд толгойгоо сэгсэрч, гараа хөдөлгөн:

	— Биш Тайван тосгоны тайван алга. Энэ бол «Тэнгэр дор тайван болно» гэсэн үгийн тайван, ойлгож байна уу? гэж хэлэхэд Юйбао царайгаа улайтал булаацалдан:

	— Үсэг нь адил байна гэж хэлэхэд:

	— Үсэг нь үнэндээ адил гэсэн ч, одоо утга нь адил биш, үүнийг чи хүүхэд болохоор ойлгож чадахгүй байна. Нааш ир, чи үз, энэ чинь ямар үсэг вэ? гэж өвгөн багш газар дээр бас нэг «ционь1» (нохой) гэсэн үг бичив. Юйбао үзмэгц, одоо өвгөн багш алдаатай бичлээ гэж дотроо бодоод, тэр «Нохой» гэсэн үгийн дээд талын нэг цэгийг хуруугаараа яаран баллаад:

	— Энэ чинь дао (том, их) гэсэн үг биш үү? Та алдаж бичжээ гэхэд, өвгөн багш ба сурагчдыг аргагүй нирхийтэл инээлгэхэд хүргэв.

	— Жаалаа, чи ном сурч байсан уу? гэхэд,

	— Үгүй гэв.

	— Ном сурах дуртай юу, үгүй юү? гэхэд,

	— Яагаад дургүй байх вэ? Ном сурах хэчнээн сайхан вэ дээ. Аав надад «Хүн ном сурахгүй бол хүнд л дарлагдана» гэж ярьдаг гэв.

	Юйбао ном сурахад бас «жуулчлалд явна, биеийн тамир сурна, үлгэр сонсоно, бас муур хулгана болж тоглоно. Хэчнээн сайхан бэ!» гэхэд:

	— Тэгээд чи яагаад ном сурдаггүй юм бэ? гэхэд:

	— Аав, ээж минь намайг сургуульд явахыг зөвшөөрдөггүй юм гэв.

	— Яагаад чамайг ном сурахыг чинь зөвшөөрдөггүй юм бэ? гэхэд:

	— Би... гэж хэлээд Юйбаогийн сэтгэл нь зовж, толгойгоо унжуулан урьд бодож байсан бүх зүйлээ бодож гуньхраад, тэсэж чадахгүй, нулимсаа мэлмэрүүлэн:

	— «Би ... мэдэхгүй» гэж хэлж дуусахаасаа өмнө тойрон зогссон олон хүүхдийн дундуур шурган гараад, ядуу бяцхан нөхдийнхөө зүг гүйв. Өвгөн багш түүний хойноос дуудаж, Юй Зэцэн түүнийг татсан боловч тэр ер эргэж харсангүй.

	Ном сурах тухай Юйбао, аав ээжтэйгээ үүний урьд хэд дахин маргасан билээ. Шинэ оны хаврын эхний нэг өдөр, Юйбао, Юй Зэцэнтэй хамт түлээнд явъя гэж хэлэхээр Юй овогтынд очиход санамсаргүй байтал Юй Зэцэн, сурагчийн хувцас өмсөөд номын сав үүрч, айлын хэдэн хүүхэдтэй хамт үсэрч харайлан сургуульдаа явах гээд баярлаж байхыг тэр харжээ. Юй Зэцэн, Юйбаогийн орж ирэхийг хармагц баярлаж түүнд:

	— Юйбао! Чи яагаад ном сурахгүй байна? Миний номын сав хэчнээн сайхан бэ! Чи үз л дээ гэж хэлэхэд:

	— Чи түлээнд явахгүй юү? гэж Юйбао асуув.

	— Сургуулиасаа ирсний дараа түлээнд явъя. Чи аавдаа хэлээд бидэнтэй хамт ном сурахаар яв л даа! гэхэд Юйбао гэртээ санд мэнд гүйж хариад ээжийнхээ гараас нь татаад:

	— Ээж ээ! Би ном сурах сан! гэхэд,

	— Хүү минь чи хар л даа, манайд өдөр нь тахиа тэжээх юм ч алга, шөнө нь хулгана идэх ч юм алга байна шүү дээ, өөрсдөө хоёр гурван өдөр өлсөж байхад чамайг яаж ном сургахаар явуулж чадах вэ? гэхэд Юйбао үүнийг хайхарсангүй.

	Энэ үед Юйбаогийн аавын гуя дээр нь нохойн хазсан шарх их идээлж, хавирган талаараа ханзан дээр хэвтэж байснаа:

	— Чи том болох тутмаа ер учир мэдэхгүй байна. Чи ном сурахаар явчихвал гэрт байгаа хүмүүс чинь юу идэх юм бэ? Хүйтэн салхи залгих уу? Бушуухан яваад түлээ авч ир! гэж хараахад:

	— Би явахгүй гэв.

	— Явахгүй бол би чамайг цохиод ална! гээд жаахан л хөдөлбөл, хөлийн нь шарх янгинаад, шүдээ зууж байв.

	Юйбаогийн ээж нь хүүгээ өвөртөө татаж авчраад тэвэрч, нүүрээ наалдуулан:

	— Хүү минь, ээжийнхээ үгэнд ор! Чи нэлээд том боллоо. Ном, сурах цаг ч боллоо. Аав ээж чинь чамайг өрөвдөхгүй байгаа юм биш, аав чинь нэг насандаа зовлон үзлээ. Хожим чи аав ээждээ тусалж, жаргал эдэлнэ, ядуу зүдүүгээсээ нэг салъя! Хүү минь одоо яг зовуурьтай цаг байна шүү. Аавын чинь хөлийн шархыг эмчлүүлэх мөнгө алга! Бурхан тэнгэр ч өршөөхгүй байна. Чи ном сурах бололцоогүй байна шүү дээ. Чи түлээнд явахгүй бол манайх түлшээр ч тасарна шүү! гэхэд:

	— Би хичээлээ тармагц түлээ авчиръя. Гэрээ түлээгээр ер дутагдуулахгүй ... гэж Юйбао сэтгэл уяртал гуйсанд:

	— Хүү минь манайх сургуульд чинь орох мөнгө гаргаж чадахгүй шүү дээ! гэхэд:

	— Би явна гэж Юйбаог хэлэхэд:

	— Чи дураараа явбал би хоёр хөлийг чинь тас цохиж орхино шүү гэж аавынхаа хэлэхийг Юйбао сонсоод ихэд уурлан, барьж байсан хадуур, дээсээ газар хаяад уруулаа өмийлгөн:

	— Та нар намайг явуулахгүй бол би өөрөө явъя гэж хэлээд хаалгаар гарч хойшоо зугтаахад, ээж нь сандарч, хойноос нь нэхэн гүйсээр хашхирсан нь:

	— Юйбао! Миний хүү! Чи хаашаа зугтааж байна вэ? ... гэхийг Юйбао сонсолгүй, тосгоны нарийн гудамжийг өнгөрөөд, Тайван уул өөд гүйсээр голын захад хүрчээ. Нарийхан голын ус хоржигнон урсаж байх бөгөөд голын дээгүүр гүүр ч үгүй, чулуун дамжуурга ч үгүй учир гол гатлах хүн заавал гутлаа тайлж гарах хэрэгтэй байлаа. Юйбаог яг шаахайгаа тайлж байхад ээж нь нэг чулуунд бүдрээд пидхийтэл унахыг хараад Юйбао их сандарч, шаахайгаа ч өмсөлгүй эргэж очоод, ээжээ түшин босгож, ээжийнхээ өвөрт наалдаж цурхиран уйлахад эх нь Юйбаогоо тэвэрч аваад хүүгийнхээ нүүр дээгүүр нарийхан голын ус шиг нулимсаа урсгаж, ээж хүү хоёр голын эрэг дээр нэлээд гашуудан уйллаа. Юйбаогийн ээж нь нэлээд уйлаад сэтгэл нь гутарч:

	— Миний хүү ээ! Чиний аав ээж хоёр чинь чамайг өрөвдөхгүй байгаа юм биш. Баоны дарга2 буу авах мөнгийг арав дахин нэхээд байна шүү! Чи өөрөө мэдэхгүй биш, аавын чинь хөлийн шарх, зүрхний өвчнийг нь хүртэл сувилуулах мөнгө алга... Тэнгэр минь! Бидний амьд явах зам хаа байна вэ!.. гэж хэлээд сэтгэл нь гуньхарч бас дуу тавин уйлжээ. Юйбаогийн зүрх нь яг буцалсан тосон дотор хийж байгаа юм шиг шимшрэн, нулимсаа мэлтэлзүүлэн, шаналсан царайгаар эх рүүгээ харж, хүзүүнээс нь тэвэрч, тасалдангуй дуугаар:

	— Ээж ээ! Би ном суръя гэхээ... больё, гэртээ... харья... гэв. Үүнээс хойш Юйбао дахиад ном сурах гэж тэмүүлж зөрөхөө больжээ.

	 

	* * *

	 

	— Юйбаогийн ээж нь нэг сагс луувангийн навч тэвэрч хашаандаа ирээд, Юйжунг худгийн дэргэд аваачиж угаа! гээд Юйбаогийн аавын хөлийн шархны идээг арчиж цэвэрлэхээр гэртээ дөнгөж ороод, хөлийн нь боодлыг тайлж байтал хашаанд «Гао Суайтэн гэртээ байна уу?» гэж нэг хүн чангаар асуухыг сонсов.

	Энэ нь чухам хэний дуу болохыг мэдэхгүй тул Юйбаогийн ээж нь хаалгаараа хүзүүгээ сунгаж гадагшаа хартал Тайван тосгоны бага сургуулийн Чжоу багш ирээд байлаа. Санд мэнд гараад Чжоу багштай мэндэлж, гэртээ орно уу гэж урив. 

	Гао Суайтэнгийн хөл нь боолттой хэвтэж байснаа, газар буух гэж оролдсоныг Чжоу багш хориглоод:

	— Ай! танихгүй хүн биш, хөлөөс чинь идээ гоожиж байна шүү, бууж ирэх гэсний хэрэггүй гэхэд Гао Суайтэн гаансандаа тамхи нэрээд багшид өгөв. Чжоу багш, түүний хөлийг үзээд:

	— Таныг удтал харагдахгүй болохоор, яасан юм бол доо гэж бодсон юм, хөл дээр чинь яагаад ийм том шарх гарчхав аа? гэж асуухад нь, Гао Суайтэн сүүрс алдаж жилийн эцсийн өр шир бодох цагт Ян Ван3 баогийн дарга зуудаг нохой тавиад хазуулсан учрыг түүнд хэлж өгөхөд Чжоу багш уртаар сүүрс алдаж:

	— Тэд чинь хэчнээн их нүгэл хийж байна даа! Энэ чинь ямар ертөнц гэгч вэ. Ай! Эзнийд очиж ажиллахдаа саравч дор нь хоргодно. Хөдлөх болгондоо хүнд дарлуулж байна. Хэзээ нэгэн цагт тэнгэр дор тайван болбол хэчнээн сайхан байх бол гэж хэлэхэд:

	— Тийм нэг өдөр ирнэ гэж үү? Чжоу багш аа, бидний эрмэлзэл бүтнэ гэж үү? Тийм өдөр ирвэл бидний яс амрах болов уу? гэхэд:

	— Лав тийм нэг өдөр ирнэ, бид яаралгүй тэсвэрлэе, чи ч бас хөгшин биш, тийм сайхан өдрийг үзнэ. Би ч өнгөрсөөн. Яс тавих цаг ч ойртлоо шүү! гэх мэтээр хоёулаа мөн ойр зуурын юм ярилцсаны дараа Чжоу багш Юйбаогийн ном сурах гэсэн хүслийг үүсгэн ярихад:

	— Чамтай уулзахаар миний ирсэн хэрэг бол Юйбаогийн тухай ярилцах гэсэн юм. Танай Юйбао чинь сэргэлэн цовоо хүүхэд байна шүү! Ирээдүйд хэрэгтэй хүн болно? Би чамд түүнийг магтаж байгаа юм биш, арван хүүхдийн дотроос ийм нэгийг олоход хэцүү, хүүхдийн юм сурахыг саатуулж болохгүй шүү! гэхэд Гао Суайтэн:

	— Ай! Чжоу багш аа! Хөгшин таны шоолохоос айхгүй, та үз л дээ манайх идэх хоол ч байхгүй байна шүү дээ. Хаанаас мөнгө олж, хүүхдээ ном сургах вэ? Утсан чинээ улаан амиа аргалах аргатай сан бол би түүнийг эрт сургуульд явуулчих байсан, үнэндээ гандсан газрын хөрс шиг, харсаар байтал амь зууж чадахаа болилоо гэж сүүрс алдан ярихад:

	— Чжоу багш аа, хүүхдийн минь тухай ярилцах гэж ирсэн таныг их зовоолоо. Аав ээж нь болсон хүн, хэн өөрийн хүүхдээ ирээдүйд хэрэгтэй хүн болгохгүй гэж хүсэх вэ! Мянга түмэн зовлон үзэж байгаа бид өөрсдийгөө муу заяатан болж төржээ гэж гомдоно. Бид аав ээж болсны ч хэрэг алга. Гэдсээ ч тэжээж чадахгүй байж, хүүхдээ яаж ном сургах юм бэ! гэж Юйбаогийн ээж ярихдаа сэтгэл нь гуньхарч, тэсэж чадахгүй нулимсаа дуслуулна. Чжоу багш, Гао овогтын гэрийн доторх хэрэглэлийг ажиглан харахад үнэндээ тун ядуу нь мэдэгдэж байлаа. Тэдний гэрт ханзан дээрх уранхай сийрс нь бүр жижиг навтас болох шахсан ба ханзан дээр зөвхөн уранхай муу хоёр хөнжил байв. Ханыг түшүүлэн тавьсан нэг эвдэрхий ширээний нь зөвхөн гурван хөл нь үлджээ. Бас шохойгоор тагласан усны ган нь нэг том цоорхойтой байлаа. Хоёр жижиг модон сандлын дээр нь суухад хайжга яйжга гэж дуугарна. Гао овогтны өмссөн хувцас нь нөхөөс дээр нь бас нөхөөс тавьсан боловч, тохой өвдөг нь ил гарсан байлаа. Гэрийн дотор эвдэрхий хул, ваар сав, эвдэрхий муу хавхаг байснаас гадна зуухны нь өмнө замбараагүй овоолсон түлш зэргээс өөр үнэ цэнтэй ганц ч зүйл байсангүй.

	Чжоу багш:

	— Зовох хэрэггүй, ядуу болсны шалтгаан нь та нараас болоогүй, хэн ч гэсэн сайхан амьдаръя гэж эрмэлзэнэ шүү дээ. Ер нь ядуу айл ганц та нар биш. Би арван жилийн өмнөх шиг чадал тэнхээтэй байсан сан бол ийм зовуурьтай номыг ч заахгүй шүү дээ. Энэ чинь юуны чинь ном заах вэ дээ! Харин дарлагдаж байна! Чи мэдэж байна уу? Баоны дарга юу л гэвэл хааны зарлиг юм, бид үхсэн ч дуугарч чадахгүй. Намайг заавал япон хэл сур гээд болдоггүй, ай! Хятад хүн яасан ч гэсэн хятад шүү дээ. Хятад хүүхдэд яагаад чөтгөрийн үг4 сургадаг юм бэ? Ай, үүнийг хэлээд ч яах вэ. Дүү минь, би мөнгө олох гэж ирээгүй, над шиг ийм настай хүн, нэг өдөр амьд явбал нэг өдөр өнгөрч байна. Илүү хэдэн хүүхдэд ном заасан ч надад ядрах юм алга аа. Хэдэн хүүхэд дутуу байхад нь заалаа гэсэн ч би амарч чадахгүй. Маргааш та Юйбаогаа над руу явуулаарай. Би танаас нэг ч мөнгө авахгүй. Цаас, бэх бийр, янтай, ном дэвтэр манайд байгаа учир та нар гаргах гэсний хэрэггүй. Үдээс хойш хичээл эрт тарсан хойно хүү чинь гэртээ түлээ модоо түүж амжина шүү дээ гэж хэлжээ.

	Юйбаогийн аав ээж хоёр нэг нэгийгээ хараад үүнээс урьд Тайван тосгоныхонд ном зааж байгаа Чжоу багш сайн хүн гэж ярилцахыг л сонссон, үнэхээр сайн хүн байхыг нь одоо нүдээрээ үзсэн учир дотроо их л баярлаж чухам юу гэж хэлэхээ олохгүй, ийм сайн багш байгаа учир зарим ядуу хүний хүүхэд сургуульд явах бололцоотой юм байна шүү гэж ойлгов. Нэлээд удаж, Гао Суайтэн, 

	— Чжоу багш танд их баярлалаа, гэвч миний хүү томоогүй шүү, зодолдох дуртай, танд их яршиг төвөг болох байх аа гэж хэлэхэд Юйбаогийн ээж нь бас:

	— Тийм ээ, манай хүүгийн зан авир нь зэрлэг, бүтэлгүй хүү шүү, харин таны сайхан сэтгэлийг гомдоочихгүй байгаа гэхэд Чжоу багш босоод, тамхитай гаансыг нь Гао Суайтэнд өгч:

	— Та нарын хэлж байгаагаар хүүхэд чинь зэрлэг зантай өсөж гэнэ? Одоогийн нийгэмлэгт ядуу хүний хүүхэд жаахан зэрлэг зантай нь дээр биш үү? Тэгвэл арай дутуу дарлагдана! Дүү минь, миний ам жаахан задгай шүү. Чи дэндүү номхон зантай байна. Иймээс хэчнээн их дарлагдаж байна! За больё, маргааш хүүгээ сургуульд явуулаарай! гэж инээмсэглэн хэлэв.

	 

	* * *

	 

	Хагас өдрийн турш Юйбаогийн сэтгэл нэг л эвгүй, урьдах өдрүүдийг бодвол түлээ бага түүжээ. Яг нэг юмаа хаясан ч юм шиг хашаандаа ирээд түлээгээ тавьж, юу хийхээ олохгүй дэмий л байлаа. Юйжун гэрээс гэнэт гүйн гарч ирээд, үсэрч харайн инээж хэлсэн нь:

	— Юйбао! Бушуухан нааш ир. Чамд юм хэлье. Маргааш чамайг сургуульд явуулна гэж байна! гэхэд Юйбао үүнийг үнэмшсэнгүй:

	— Эгч ээ! Чи намайг хуурч байна уу? гэхэд:

	— Хуурч байна гэнэ ээ? Юунд чамайг хуурах юм бэ? Чи үнэн худлыг нь ааваас асууж үз л дээ! гэхэд Юйбао хадуур, дээсээ хаяад яаран гэртээ гүйн ороход, ээж нь аавд нь хоол аягалж байв. Юйбао, ханзан дээр үсэрч гараад, ээжийнхээ хүзүүгээр тэвэрч:

	— Ээж ээ, намайг сургуульд явуулна гэсэн үнэн үү? гэж асуув. Тэр, ээжийнхээ аягалж байсан хоолыг жаахан асгасанд ээж нь уцаарлан:

	— Үнээн, үнэн бушуухан хоолоо ид! Чиний энэ байдал чинь сурагч хүний шинж мөн үү дээ? гэхэд нь: 

	— Та намайг хуурч байна. Би итгэхгүй байна гэхэд:

	— Ээж чинь чамайг яалаа гэж хуурах вэ? Бушуухан хоолоо ид. Хөрчихнө гэхэд Юйбао ээжээ тэвэрч байснаа больж аавынхаа өмнө очоод:

	— Аав аа! Та намайг ном сургахаар явуулах гэж байгаа чинь үнэн үү? гэж асуухад:

	— Маргааш ээж чинь чамайг аваачиж өгнө. Ер нь сургууль дээр очоод дүрсгүйтэж зодолдож болохгүй шүү гэхэд, Юйбао их баярлаж, бас жаахан итгэхгүй шиг санагдаж, хоолны дараа эгчээ гэрийнхээ гадаа хөтөлж гаргаад, намайг яагаад аав ээж хоёр өнөөдөр сургуульд явуулах болсныг заавал хэлж өг гэж эгчээсээ шаардав. Юйжун, Чжоу багш үдээс урьд манайд ирж, юу юу ярилцсаныг нэг нэггүй тоочин, Юйбаод хэлж өгсөнд Юйбао сая үнэн учрыг ойлгоод бүр итгэв. Үдээс хойш Юйбао түлээ авахаар хадуур дээсээ бариад ууланд явах замдаа баярласнаасаа үсрэн харайж, тахиаг гэрийн оройд нистэл хөөж хээр талд явсан нохойг ухаан алдталаа зугтаалгаж байлаа. Юйбао өөрөө сургуульд явахаар гэр нь түлээгүй болчих вий гэж зовоод энэ явалтаараа их олон үүрэг түлээ авчрав. Бас модон дээр авиран гарч нэлээд олон бургас цавчиж, бас шаазгайн арваад өндөг олж авав.

	Юйбао баярласнаас болоод шөнийн турш унтаж чадсангүй. Юйбаогийн дээл нь дэндүү урагдсан тул түүнийгээ өмсөөд сургуульд очиход эвгүй юм гэж ээж нь бодоод үдээс хойш Юйбаогийн дээлийг нөхөж эхэлжээ. Бас бага зэрэг урагдсан хуучин хар хөх цамцыг нь сурагчийн хувиас болгон өөрчилж, халаас хийх бөсгүй боловч нэг хоёр хэсэг хар бөсийг олж халаас хадав. Орой болохоор эх нь, гамнаад идэлгүй хадгалж байсан боорцгийн жаахан тосоороо нэг дэн хийж бариад Юйбаогийн өмдийг нөхөв. Дэнгийн гол нь даанч нарийхан учир зүү сүвлэхэд харагдахгүй байсан боловч гэрийн дотор урьдах өдрүүдтэй адилгүй, нүд гялбам гэрэлтэй байлаа. Хөлийн хуруу нь ч, эсгий нь ч харагдахуйц шаахайг нь нөхөх хэрэгтэй байв. Энэ хэвээрээ байвал ном сурч байгаа хүний шинж ч алга даа! гэж бодоод шөнө дунд хүртэл нөхөв. Энэ бүх ажлыг дуусаад, Юйбаогийн ээж нь ханзан дээр гарч дэнгээ үлээсэн хойно, бас ямар нэгэн ажил хийгээгүй юм шиг санагдаад дахин босож дэнгээ асааж, хэдэн хэсэг муу бөс даавуу эрж олоод Юйбаод нэг номын сав оёж өгөв. Юйбао, хэд дахин ээждээ «Ээж ээ, одоо унт л даа!» гэж хэлсэн боловч «жаал минь, чи л унт!» гэж ээж нь хэлжээ. Жаахан унтаад Юйбао дахин босож, цонхны хагархай нүхээр гадагшаа харахад хашаан дотор тас харанхуй, юу ч үзэгдэхгүй, зөвхөн однууд сүүмэлзэж байлаа. Юйбао, жаахан унтаад дахин өндийн босоод: «Ээж ээ! Үүр цайж байна уу? Бушуухан хоол хийж өгөөч, сургуульд минь явахыг хожимдуулуузай!» гэж хэлээд энэ муу золигийн үүр яасан цайдаггүй юм бэ гэж үзэн ядаж байлаа. Тэр унтмагц сэрээд, сэрээд, дахиад унтаад, ингэсээр шөнө дунд өнгөртөл унталгүй баярлаж байхад ээж нь аргадаж түүнийг арай гэж унтуулав.

	Гэнэт тун сайхан бөх унтсан учир хэчнээн цаг өнгөрснийг ч мэдсэнгүй. Юйбао гэнэт дөнгөж дангаж хүн дуудахыг сонсмогц, нүдээ цочин нээхэд ээж нь дэргэд нь ирээд «Юйбао босоод хоолоо ид ээ» гэж дуудаж байв. Юйбао үүр цайсныг мэдмэгц ханзнаасаа үсэрч буугаад гадагшаа хөл нүцгэн гарав. Ээж нь: «Юйбао! Чи хаачих нь вэ, хоолоо ид!» гэж хэлэхэд нь:

	— Хоол идэхгүй, би сургуульдаа явъя гэж хэлэв.

	— Сургуульд явахад, хоол ч идэхгүй гэж үү? гэж ээж нь асуухад:

	— Та яагаад намайг эрт дуудсангүй вэ? гэж асуусанд:

	— Оройтохгүй шүү! Чи үз дээ, нар дөнгөж гараад үүр саяхан цайж байгаа биш үү гэв. Үнэхээр ч тийм байсан бөгөөд нар тэр харагдаж байгаа байшингийн дээврийг ч даваагүй байв.

	Юйбаогийн ээж нь түүний нүүрийг тун цэвэрхэн угааж өгөөд бас Юйбаогийн хоёр чөргөр гарыг нь ваар саванд хүчээр дүрүүлж байгаад тохойг нь хүртэл бүр сайхан угааж өгөв. Өглөөний хоолыг нь идүүлж, сурагчийн хувцас, нөхсөн шаахайг нь өмсгөөд, номын савыг нь үүрүүлж, их цэвэр үзэмжтэй болгосны дараа бас номын сав дотор нь ногоогоор хийсэн хоёр боовыг хийж өгсний дараа:

	— За одоо явъя, ээж чинь чамайг хүргэж өгье гэж хэлэв. Хаалгаар гарах үед Юйбаогийн аав нь хойноос нь:

	— Юйбао! Сургуульдаа очоод хэрэв чи багшийнхаа үгийг сонсохгүй бол чи арьс махаа зулгаалгана шүү. Үүнийг чи бодож яваарай гэж хэлэхэд Юйбао эргэж ч харалгүйгээр:

	— Би мэдэж байна гэж хариулав.

	Ээж нь Юйбаогийн гараас нь хөтлөөд баяр баясгалантайгаар айлын дундаас гарахад, хүмүүс түүнтэй мэндлэхэд тэр:

	— Тийм ээ, би хүүгээ сургуульд хүргэж өгөхөөр явж байна. Бага хоол идсэн ч яах вэ, харин хүүхдийнхээ ирээдүйд саад болж болохгүй юм шүү! гэж хэлээд явж байлаа.

	Ээж хүү хоёулаа нэг том хашааг өнгөрөхөд, хашаан доторх тоор, гүйлс цэцэглэн ногоорч их л үзэмжтэй гоё харагдаж байлаа. Гол дээгүүр чулуун дамнуурга тавигдсан учир голоор гарах хүн, шаахайгаа тайлах ч хэрэггүй болжээ. Гол гаталтал нүдний өмнө хэсэг ой харагдлаа. Модны навч ногоорч, нарны туяа чөлөөгөөр нь ой модны доторх ногоон өвс дээр тусч, өвсөн дээр байсан шүүдэр нь нүд гялбуулна. Бялзуухай модон дээр дээш доош үсрэн харайлж зогсолтгүй жиргэж байв. Замдаа ээж нь хүүдээ сургамжлан: сургуульдаа очоод багшийнхаа үгийг сонс, ямар нэг юм зааж өгвөл «Би мэдлээ» гэж хариулах хэрэгтэй гэж сургав. Ой модыг өнгөрсөн хойно Юйбао:

	— Ээж ээ, би ном сураад, хожим юу болох вэ? гэж ээжийнхээ царай өөд хараад асуухад ээж нь:

	— Юу болох вэ? Сайн хүн болоорой! Өөрөө хоол олж идэх чадалтай болно. Тэгвэл сая чадалтай гэдэг юм. Битгий аав шигээ хүн болоорой. Аав чинь насан туршдаа дув дуугүй, тэгээд хүнд дарлагдаж байна гэхэд Юйбао,

	— Ээж ээ, намайг том болсон хойно, хэн ч доромжилж дарлавал би түүнийг том бүдүүн модоор зодно гэхэд, ээж нь:

	— Хэн, тийм хүмүүсийн хэдийг нь ч үхтэл цохисон гомдолгүй. Гэвч чи ганцаараа тэднийг цохиж дийлэх үү? Тэд мөнгөтэй, хамгаалах хүчтэй, тэд чамайг баривчлаад шоронд суулгахгүй гэж үү дээ? Чи битгий хэрэг төвөг гаргаарай. Аав ээжийнхээ сэтгэл санааг амар байлгаарай. Үүнийг чи огт мартаж болохгүй! гэхэд Юйбао:

	— Юй Зэцэн ах надад лав тусална, би айхгүй гэхэд, ээж нь:

	— Аавынхаа дөнгөж сая хэлснийг чи мартчихав уу! Сургууль дээр зодолдож болохгүй! Аав чинь чамайг юу гэж сургасан билээ? гэхэд нь «Та тэднийг зодох хэрэгтэй гэж хэлсэнгүй бил үү?» гэж Юйбао ээжээсээ хариу асуухад:

	— Зодож болох боловч чи зодож болохгүй! Чи ном сайн сурвал ээж чинь сая чамд хайртай болно... гэж ээж нь хэлжээ.

	Бага сургууль Тайван тосгоны гадаа жижиг товцгийн дээр тэр нэг эвдэрхий сүмийн дотор байдаг байжээ. Энэ эвдэрхий сүмийг байгуулаад бараг зуугаад жил болов. Бурхан нь унасан, лам нар нь хаа явсныг бүү мэд. Зөвхөн гурван жан гол байшин нь үлдсэнийг хаврын тариалангийн ажил бага тул зарим сайн санаатай тариачин, үүнийг засварлаж, ганц бие өвгөн Чжоу багшийг урьж ирээд, хоёр жан байшингаар нь хичээл хийх танхим, нэгээр нь Чжоу багшийн унтах гэр хийхээр тогтож, энд хувийн сургууль байгуулна гэж бодоцгоосон юм. Гэвч баоны дарга Чжоу Чанань үүний сургийг сонсоод дундаас нь оролцож: Сургууль байгуулбал бага сургууль байгуулах хэрэгтэй. Мөн Чжоу багшийг заавал япон хэл сураад хожим хүүхдүүдэд зааж өгөг гэж тогтсон юм. Иймээс энэ сургуулийг «Тайван тосгоны бага сургууль» гэж нэрлэсэн билээ.

	Юйбао, ээжтэйгээ сургууль дээр ирэхэд нь сурагчид ер ирээгүй байжээ. Чжоу багш, Юйбаогийн ирэхийг хармагц их л баярлажээ. Юйбаогийн ээж нь Чжоу багшид, дээр дээрээс нь захиж хэлсэн нь:

	— Жаал маань дэндүү бага, юм ойлгохгүй, томоогүй, зодолдох дуртай, бас үгэнд орохгүй шүү. Энэ хүү их зантай, их зэрлэг, таны үгэнд орохгүй бол хайр найргүй зодоорой! гэхэд Чжоу багш:

	— Ахын хүүхэн минь, санаагаа бүү зов! Жаал хүүгээ надад тушаа! Дуутай хэнгэргийг дахин цохидоггүй шүү дээ! Багын байдлыг нь харвал том болсон хойно юу болох нь ил харагддаг юм! Энэ жаал лав муу хүн болохгүй! гэжээ. Юйбаогийн ээж нь сурагчид нэг нэгээрээ сургуульд ирж байхыг хараад сая гэртээ харив.

	Чжоу багш байшиндаа орж гурван дэвтэр, бас нэг жижиг дэвтэр, нэг ширхэг харандаатай бариад Юйбаог өөрийнхөө өмнө дуудан аваачиж:

	— Жаал аа, чи сонсож байгаарай, энэ бүгдийг ав. Ном сурах чинь түлээ зөөхтэй адилгүй! Ном сурах хүнд ном сурах дүрэм байдаг. Хэрэлдэж зодолдохыг зөвшөөрөхгүй! Ойлгохгүй зүйл тохиолдвол асууж бай! гэхэд:

	— Мэдлээ гэж Юйбао хариулав. 

	Багш, нэгдүгээр эгнээний улаан тосон будгаар будсан дөрвөлжин ширээг хуруугаараа зааж, мөн бас нэг жижиг сандлыг өгч.

	— Чи энд суугаарай гэж хэлээд багш эргээд явав. Юйбао, улаан тосон будагтай ширээний дэргэд жижиг сандлаа тавиад дөнгөж суух гэтэл хий суучхав. Сандал нь хаачсаныг бүү мэд, газарт хий суугаад дээшээ хараад унахад, сурагчид пижигнэтэл инээлдэхийг тэр дороо сонсов. Юйбао, санд мэнд босоод харвал Чжоу баоны даргын хүү Таоци5 гэгч суухад нь сандлыг нь сэм авчээ. Таоци, хоёр гараараа ташаагаа тулснаа, Юйбаогийн хамрыг зааж, хайр найргүйгээр,

	— Гуйранч, цааш өнгөр, битгий миний ширээг бузарла! гэж хараахад, Юйбао, уурлаад жижигхэн гараа зангидаж зодолцох байдал гарган:

	— Таоци! Чи том толгойгоо мэдэж байгаарай, би түүнийг чинь навчийтал цохино шүү! гэхэд тэрхэн дороо сурагчид хоёр хэсэг хуваагдаж, бүх ядуу хүүхэд Юйбаогийн талд орж, хүний сандлыг татсан Таоцийг зэмлэж, баян хүний хүүхдүүд Таоцигийн талд орж, Юйбаогийн дээл нь муухай гэж доромжилж, нөхөөс дээр нь нөхөөстэй гэхэд дүрсгүй хэдэн хүүхэд сандал дээр үсрэн гараад:

	— Зодолдоцгоо! Зодолдоцгоо! Хэн урьдаар гар хүрсэн нь баатар болог, сүүлд гар хүрсэн нь аймхай болог! гэж хашхиралдахад, Юй Зэцэн яаран, Юйбао ба Таоцигийн дунд ороод, Таоцид өндөр дуугаар:

	— Зодолдож болохгүй! гэж хашхирав. Чжоу багш үймэлдэхийг сонсоод сандарч танхимд орж ирэв. Сурагчид, дор дороо байр байрандаа очоод их л томоотой сууцгаав. Юй Зэцэн, Юйбаог дагуулан багшийн ширээний өмнө очоод:

	— Багш аа! Юйбаог миний ширээн дээр суулгаж өгнө үү гэж хэлээд, бас Таоци сандлыг нь сэм авсныг багшдаа мэдүүлэв. Чжоу багш:

	— Таоци, чи юунд Юйбаогийн сандлыг татав? гэж асуухад Таоци:

	— Энэ ширээг миний аав худалдан авч өгсөн, би энэ ядуу гуйранчтай хамт суухгүй гэхэд Чжоу багш:

	— Пээ жаал минь, чиний ширээг хэрэглэхэд ямар хамаатай юм бэ? гэж асуухад Таоци:

	— Би зөвшөөрөхгүй! гэхэд:

	— Багш аа! Би түүний ширээн дээр суухгүй, би Юй Зэцэн ахтайгаа хамт сууя гэж Юйбао гуйхад:

	— За тэг ээ, Юй Зэцэнтэй хамт суугаарай гэж Чжоу багш зөвшөөрсөн боловч уураа барьж ядан Таоцид:

	— Би энэ удаа чамайг өнгөрүүлье. Чи өөрөө бодож үзээрэй! Хүнийг дарлах чинь зөв үү, буруу юу? гэж Чжоу багш нэлээд сургамжлан ярьсны дараа хичээлээ заажээ.

	 

	* * *

	 

	Юйбао сар гаруй сургуульд явахдаа баян айлын хүүхдүүдэд дарлуулж, уур хилэн нь бадарч байсан боловч тэсвэрлэн барьж байв.

	Юйбаог анх сургуульд ирсэн өдөр Таоци үдийн хоол идэхдээ гэрээсээ авчирсан цагаан гурилаар хийсэн мантуу, чанасан өндөг идэж байхад Юйбао ба бусад хүүхдүүд өөрсдөө авчирсан гашуун ногоогоор хийсэн боов иддэг байв. Таоци хоол идэж байхдаа их тамшаалан амталж, ам хамраа долоож, толгой түрүүгээ сэгсэрч «Сайхан амттай байна! Сайхан амттай байна» гэж хашхирч байхыг үзээд, Юйбао, хэсэг ядуу хүүхдүүдтэй хамт модон дээр авирч гараад, шаазгайн өндөг олж чанаад идэхэд их амттай бөгөөд үүгээрээ хөөрлөж тоглохыг Таоци үзээд, уур хилэн нь их бадрав. Үүнээс хойш Таоци дахиад Юйбао ба бусад ядуу хүүхдийн дэргэд хоолоо сайхан гэж гайхуулахаа больжээ. Юйбао, багшийнхаа үгийг их сонсдог, хичээлээ их давтдаг, бас залхуурахыг мэдэхгүй, Юй Зэцэнтэй хамт багшийндаа ус дамнаж өгөх, гал түлэх зэрэг ажил хийж өгдөг байв. Тэр үсэг нүдлэх нь түргэн, цээжлэхдээ бас сайн. Таоцигаас бусад хүүхэд түүнтэй тоглох дуртай юм. Таоци, Юйбаог доромжлоход «Би чамтай адил биш, чи сургуулийн хэмжээн дээр хүчтэй тэнхээтэй шиг байдаг чинь ч гайгүй дээ. Харин чадалтай эсэхээ хээр гарч үзэлцье» гэж дотроо бодно. Таоци ба бусад баян хүүхдүүд бас «Сургууль дээр зодолдвол багшид загнуулна. Тэгэхээр бид хээр гараад түүнийг ганцаараа байх үед хайр найргүй зодчихъё» гэж дотроо сэм ярилцдаг байлаа. Хүүхдүүд сургуулиасаа буцах үедээ бөөнөөрөө явдаг ба нэг нь даргалж явдаг байсан бөгөөд эдний дарга нь Юй Зэцэн, бүгдээрээ хамт явдаг учир баян айлын хүүхдүүд гар хөдлөхөө зориглодоггүй байлаа. Нэг өдөр Юйбао ганцаараа гэртээ харихаар явахыг Таоци хараад баян эздийн зургаа долоон хүүхдийг урьдаар өөр замаар тойруулан явуулж, голын дэргэдэх ойн дотор орж нуугдуулаад Юйбаог хүрч очмогц тэд үсрэн гарч ирээд гартаа бургас эргүүлэн, замыг хаагаад «Юйбао, зогс! Бидэнд модон дээрх шаазгайн өндгийг авч өгвөл чамайг явуулна. Тэгэхгүй бол бид чамайг зодно!» гэж Таоци хашхирчээ. Гурав, дөрөвдүгээр сарын дундуур яг шаазгай өндөглөдөг цаг билээ. Хэрвээ ядуу хүүхэд түүнээс ингэж гуйвал Юйбао хоромхон зуур модон дээр үсрэн гараад өндөг авч өгдөг. Харин одоо Таоци зэрэг баян айлын хүүхдүүд нь хүч хэрэглэн дарлах гэж байгаа нь мэдээж хэрэг тул мод өөд авирсангүй. Юйбао, цагаан нүдээ эргэлдүүлэн Таоцийг хараад, эргээд явахад тэр хэсэг хүүхдүүд нүдээ гөлийлгөөд «Чи зориглож явах гэнэ ээ!» гэж хашхиралдан тэр дороо Юйбаог бүсэлцгээв.

	— Чи хүн бүрд шаазгайн хорин өндөг авч өгвөл, чамайг гэр лүү чинь явуулна! гэж түүнийг сүрдүүлцгээхэд:

	— Хорь гэнэ ээ? Та нар харж байгаарай! Би та нарт ганцыг ч авч өгөхгүй гэж Юйбао хариулахад Таоци түүнийг угзран авчраад:

	— Авч өгөхгүй бол чамайг зодно гэхэд Юйбао хар нүдээ эргэлдүүлж,

	— Үүний хатуу эсэхийг чи үзвэл үз. Чи намайг зодвол энэ чамайг бас зодно! гэж хэлэхэд нь Таоци «Цохицгоо!» гэж хашхирмагц бүгдээрээ гар хөдөлж, олон хүний хүч их учир Юйбаог газарт унаган дарав. Юйбао нэг сайхан ухаан олж, гэнэт биеэ хөрвөн мөлхөж босоод Таоцийн заамнаас барьж «чиний толгой хатуу байна уу, миний гар хатуу байна уу гэдгийг үзүүлье!» гэж хэлээд Таоцигийн том толгой руу «түг түг» хийтэл хэд хэд шаав. Таоци “Аа!” гэж толгойгоо тэврээд чарлан уйлаад бургасаа газар хаяхад нь Юйбао яаран, хаясан бургасыг нь түүж аваад тэр олон хүүхэдтэй зодолдож эхлэв. Тэд олуулаа тул Юйбаог удаа дараа нанчихад биеэ хамгаалж чадахгүй байгаа яг тэр үед Юй Зэцэн, арваад ядуу хүүхэдтэй гүйж ирэн, «Багш битгий зодолдож бай гэсэн байхад та нар юунд хүн дарлаж байгаа юм бэ?» гэж хашхиран гүйсээр ирэхийг хараад Таоци хэрэг бүтэлгүй болж байгааг мэдээд «Бушуухан зугтаая!» хашхирахад, тэд нар ой руу туулай шиг зугтав.

	 Юйбаогийн нүүр гар нь хэсэг улаан, хэсэг хөх болтлоо цохиулж, сурагчийн хувцас нь ч урагдсан боловч тэр уйлсангүй.

	Таоци нар түүнийг модон дээр хүчлэн гаргаж шаазгайн өндөг авч өгөхийг шаардсаныг ядуу хүүхдүүд, Юйбаогоос сонсоод бүгдээрээ уурлаж:

	— Тэд нарт авч өгнө гэж үү? Тэгж болохгүй, Юйбао битгий ай! Бид олуулаа, хоёр хоносны дараа бид тэдэнтэй тооцоогоо бодъё гэж хэлэхэд Юй Зэцэн:

	— Зүйтэй, заавал хуучин өрөө бодно. Хүнийг дэндүү дарлаж байгаа юм, багш тэднийг захирч чадахаа больсон тул бид өөрсдөө тэднийг шийтгэе! гэхэд бас нэг жаал тосож аваад:

	— Хүүе! Тэр хэдэн модон дээгүүр шаазгай нисэж байна! Тэр үүрэн дотор лав өндөг байна. Бид гарч түүнийг олж авъя! гэхэд Юй Зэцэн:

	— Юйбао! За хоёулаа гаръя! гэж хэлэх үеэр баруун хойноос их салхи салхилж, хэсэг үүл нисэж ирэн, тэнгэрийг бүрхэхэд:

	— Тусгүй юм болох нь, бороо орох гэж байна. Шалавхан гэртээ харья! Тэнгэр цэлмэсний дараа буцаж ирье! гэж Юйбаогийн хэлэхэд бүгдээрээ тарж, гэр лүүгээ санд мэнд явцгаав.

	Юйбао, хашаандаа дөнгөж ортол ээж нь уйлж:

	— Заяа муутай жаал минь! Би нүдээрээ харж байгаад чамайгаа гал руу яаж түлхэж оруулах вэ? Эх чинь болсон би чинь яалаа гэж чамд хайргүй байх вэ? гэж байгааг ба дүүгийнхээ уйлахыг Юйбао хашаанд зогсоод сонсов. Бас эгч Юйжуний уйлахыг сонсоод тэр алмайран зогсов. Гэнэт аавынхаа харааж байхыг бас сонсоход:

	— Уйл! Уйл! Уйл! Би бас үхэхгүй байна. Та нар уйлж байгаад, намайг ална гэж байна уу? гэхэд ээж нь:

	— Би зөвшөөрөхгүй! Өөрийнхөө хүүг чи өчүүхэн ч хайрлахгүй! Би чам шиг ийм хатуу сэтгэлтэй хүнийг ер үзээгүй! гэж хэлэхийг бас, Чи намайг яа гэх гээ вэ? Чи намайг ямар арга хэрэглэ гэж байна вэ? Чи Юйбаогоо түүнд өгөхгүй юм бол надад өөр ямар зам байх вэ? гэж түүний аав нь тун чангаар хашхиран уурлаж байхыг сонсов. 

	Юйбао үүнийг сонсоод цочисхийж, айсандаа бүх биеийнхээ хүчийг алдаж, миний аав намайг худалдсан гэж үү? гэж бодоод гэртээ гүйн орж ээжийнхээ гараас бариад, царай руу нь харахад, ээж нь хүүгээ тэвэрч аваад, нүүрийг нь өөр лүүгээ харуулахад нүүрэнд нь байгаа шархыг хараад дуу тавин уйлжээ. Саахалт айлын хүмүүс аргадсан боловч, уйлсаар байгаад орой болоход, уйлахаа сая зогсов.

	Баоны дарга Чжоу Чэнаньд арван хоёр, гурван настай нэг охин байдаг бөгөөд нэр нь Ензэ гэдэг. Одоо Дальнийд очиж япон сургуульд ном сурах гэж байгаа юм байжээ. Чжоу Чэнань өөрийн охиндоо их мөнгө цуглуулж Дальнийд хэрэглүүлэхээр үдээс өмнө тэр өөрөө цагдан сэргийлэхээс хоёр хүн дагуулан айл бүхнээс энэ жилийн хавар авсан бууны үнийг нэхэж явлаа.

	Гао Суайтэнийд арван төгрөг оногдсон. Баоны дарга өөрөө урьдчилан эдний мөнгийг төлсөн учир Баоны дарга үүнийг арав дахин нэхэж байгаа бөгөөд Гао Суайтэнийд энэ мөнгөө үдээс өмнө нэг хувь хүүгийн нь хамт бэлэн мөнгө олж өг, эсхүл Юйбаог гэрт нь гахай хариулахаар явуулж, олсон хөлсний нь мөнгөөр тэр өрийг төлж өгөг! гэв. Тэгээд дээр нь Юйбаод бас гурван доу6 тариа олгоно гэсэн, ингэвэл Гао овогтынхоос хоол идэх нэг хүн хасагдана. Үүнийг баоны дарга онцлон харгалзсан юм гэж хэлжээ. Энэ хоёр замаар Гао Суайтэн аль нэгээр нь явахгүй бол баоны дарга түүнийг дээрэмчинтэй нууц холбоотой «эсэргүү бодлоготой» ялтан, зоригт эсэргүү гэж япон хүнд тушаан шийтгүүлнэ гэх зэргээр Гао Суайтэнийг сүрдүүлэхэд Гао Суайтэн, эхнэрийнхээ хамт уйлан:

	— Баоны дарга аа, мөнгө байхгүй, хүү минь дэндүү бага байна шүү! гэж хэлэхэд:

	— Та нар «сурагчаа» ном сургах мөнгөтэй байтлаа буу авах мөнгөгүй гэнэ ээ? Могойн жижигхэн зулзага бас хорт могой болж хувирна гэнэ ээ? Сайн мууг ялгаж мэдэхгүй! гээд тэр дороо Гао Суайтэнийг баривчлан хүлээд тосгонд хүргэнэ гэхэд нь Гао Суайтэн аргаа ядаж маргааш Юйбаог, Чжоу баоны даргын гэрт гахай хариулуулахаар явуулъя, гэж аргагүй зөвшөөрчээ.

	Ном сурч чадахгүй болсноо Юйбао сонсоод сэтгэл нь эмтэрч дахин дахин уйлав. Гадаа бороо их орж байлаа. Юйбао хоол ч идэхгүй уйлаад болдоггүй. Орой бороо орох нь улам их болжээ. Юйбао ээжийнхээ өвөрт хэвтсэн боловч яаж унтаж чадах юм бэ? Аав нь үг ч дуугарахгүй, санаа зовж хэвтэнэ. Ээж нь хүүгээ өөр нэг хүн булааж аваачихаас айж байгаа юм шиг чанга тэвэрч, хүүтэйгээ сэтгэлийнхээ хэмжээ хязгааргүй үгээ ярьж эхэлжээ.

	— Хүү минь, ээж нь үнэн сэтгэлээсээ чамайг ном сургах дургүй биш шүү. Ен ван баоны дарга, хүн биш шүү! Хөөрхий аав чинь одоо аргагүй боллоо! Хожим аавын чинь хөлийн шарх эдгэрээд ажлын хөлс олох тэнхээтэй болохоор чамайг эргүүлж авчраад дахиад ном сургая гэж ээж нь хэлэхэд:

	— Ээж ээ би очихгүй! Баоны дарга намайг зодно шүү дээ! Би ном сурах сан! Би ээжээсээ салахгүй! гэхэд нь:

	— Хүү минь, ээж чинь чамтай уулзахаар очно! Аав, эгч хоёр чинь ч гэсэн чамайг эргэхээр очно шүү дээ! Чи одоо том болж байна, ээжийнхээ үгэнд орооч! Ээж чинь чамд яалаа гэж хайргүй байх вэ? Чи ээжийнхээ мах ясны тасархай шүү! гэв.

	... Энэ шөнө дүлэн их бороо орсоор л байлаа. Ээж хүү хоёр нэг уранхай хөнжлөөр хучаад, мэгшин уйлсаар байжээ. Юйбао үүр цайхаар ээжээсээ салахыг бодоод, тэр ээжийнхээ хүзүүгээр тэвэрч, царайгаа ээжийнхээ царайтай нягт наалдуулан «бороо, чи ширүүн орооч! Гол үерлүүлээд Ен ван баоны даргыг усанд живүүлээч!» гэж бодоод бас «Би бушуухан том болоосой! Том болоод Ен ван баоны дарга, түүний хүү Таоци хоёулыг ална!» гэж бодсоор хэдий болсноо мэдсэнгүй, арай гэж унтжээ.

	Өглөө болохоор ээж нь босож хоол бэлтгээд Юйбаог сэрээж босгов. Юйбао хоол ч идэхгүй, уйлаад болдоггүй! Хамт сурч байгаа найз нар нь ч түүнтэй хамт сургуульдаа явъя гэж ирээд энэ учрыг мэдэж бүгдийн нь сэтгэл гуньхарч явахад Юйбао цурхиран уйлах боллоо. Ээж нь Юйбаогийн сурагчийн, урагдсан хувцсыг нь нөхөж өгөхөд Юйбао түүнийг дахин өмсөхөд, ээж нь түүнд бас нэг хуучин уранхай хөвөнтэй цамц өгөв. Гэрээс гарахдаа Юйбао өөрийнхөө номын саваа үүрье гэхэд:

	— Хүү минь, чи баоны даргынд гахай хариулахад чамайг бас ном уншуулна гэж үү? гэж ээж нь асуухад:

	— Багшийн ном, би түүнд эргүүлж аваачиж өгье гэж Юйбао хариулахад:

	— Тэр манай хүүд ном зааж өгсөн! Чи хүүгээ дагуулж багш дээр нь очоод салахын ёсыг гүйцэтгээч! гэж Юйбаогийн аав нь эхнэртээ хэлэхэд, ээж нь Юйбаогийн гараас хөтлөөд сургууль руу нь дахиад явлаа.

	Бороо зогссон боловч үүл бүрхмэл, тэнгэр харанхуйлж байлаа. Зам шавар усаар дүүрсэн байв. Ээж хүү хоёр том хашааг өнгөрөхөд тоор, гүйлс модны цэцэг нь унжаад сул дорой болжээ. Голын өмнө хүрэхэд голын ус шаравтар бөгөөд тунгалаг биш, ёроол нь харагдахгүй байв. Ус нь түргэн ширүүн урсаж, тэр чулуун дамнуургаар гарахад бэрхтэй болжээ.

	Өчигдөр оройноос эхлэн их бороо орсон учраас тал газрын ногоон өвс дээгүүр зөөлхөн шавар давхарлан тогтсон тул Юйбао гол гатлаад халтиран унав. Ой дотор ороход бялзуухай жиргэхээ больж, Юйбао дотроо: «Бялзуухай шувуунууд нь хаа явсан юм бол? Аа! борооноос болоод хөөрхөн шувуухайнууд жиргэхгүй байна» гэж бодов.

	Ээж нь замдаа бас яриад дуусахгүй үгээ үргэлжлүүлэн:

	— Хүү минь баоны даргынд очихоор гэртэй чинь адилгүй шүү. Чамайг гэртээ байхад чинь өвчин зовлон тусвал дэргэд чинь ээж чинь байсан, ээж чинь чамайг өрөвдөн хайрлаж байдаг. Чи хар элгийн айлд зарц болоод чамд өвчин зовлон тохиолдвол, хэн ч чамайг өрөвдөхгүй! Чи өөрөө л их сэргэлэн цовоо, нямбай явах хэрэгтэй шүү гэхэд:

	— За гэж Юйбао зөвшөөрөн хариулахад:

	— Хүү минь, чи тэнд очоод ахлагчийнхаа үгийг дагаж байгаарай! Тэгвэл тэр чамайг харж хандах магад, өдөртөө ууланд гахай хариулахдаа олон хань эрэх хэрэгтэй. Уулын ангал хавцалд битгий хариулж бай! Хүн олонтой газарт хариулах хэрэгтэй. Гэгээ тасрахаас өмнө гахайгаа хураах хэрэгтэй. Ууланд чоно олон байдаг шүү гэж ээж нь хэлэхэд:

	— Би мэдлээ гэж Юйбао хэлэхэд ээж нь бас:

	— Гадуур явахдаа хүний хүүхэдтэй зодолдож болохгүй. Чиний арьс чинь жаахан шалбарсан ч байсан ээжийн чинь сэтгэл хэдэн өдөр зовдог шүү. Чи ээжийнхээ санааг битгий зовоогоорой! гэхэд нь:

	— Ээж ээ! Та санаагаа амар байлгаарай! гэв. Ээж нь бас:

	— ... Хүү минь даарвал хувцсаа давхарлаж өмсөөрэй! Битгий даараарай! Их даараад өвчин тусвал чи өөрөө зовно шүү. Дээл хувцас чинь урагдаж ханзарвал, хир буртагтай болбол чи түүнийгээ тайлаад, намайг эргэхээр очиход өгч угаалгаж нөхүүлж байгаарай! гэж Юйбаогийн ээж нь ингэ тэнгэ гэж тоо томшгүй олон юм захиж ярилцсаар явтал нэг мэдэхэд сургуулийн хаалганы өмнө хүрээд ирсэнд «Өнөөдөр бид гурван ли7 газрыг яасан түргэн явж ирэв» гэж Юйбао дотроо бодов.

	Чжоу багш, Юйбаог гахай хариулахаар явах болсныг сурагчдаас сонсоход тасралтгүй сүүрс алдаж байхад нь Юйбао ээжтэйгээ ирэхийг хараад гэртээ урьж оруулахад тэсвэрлэж чадалгүй нулимсаа дусал дуслаар унагаав. Юйбаогийн ээж «Чжоу багш аа!» гэж хэлээд хоолой нь зангирав. Юйбаог бас үг хэлж чадалгүй номынхоо жижиг саваас гурван ном, нэг дэвтэр, бас нэг ширхэг харандаа гаргаад, багшийн ширээн дээр хоёр гараараа тавихад Чжоу багш энэ бүхнийг Юйбаогийн номын саванд хийгээд:

	— Жаал аа! Чи үүнийг аваад яв! Чөлөөтэй цагтаа чи бас уншиж байгаарай! гэж хэлэхэд Юйбаогийн ээж нь нулимсаа мэлмэрүүлэн:

	— Багш аа, таны халуун тусламжаар хүүг минь ном сургасныг хожим Юйбао том болсон хойно... гэж үгээ хэлж дуусгахаас өмнө үгээ хэлж чадахгүй болоод жаахан суугаад, ээж хүү хоёулаа салах ёс гүйцэтгээд гарахад Чжоу багш, тэр хоёрыг товцгийн ёроол хүртэл үдэн гаргаад уртаар сүүрс алдан:

	— Юйбао! Би чамд захимаар олон юм алга.

	... Ер нь чи Чжоу баоны даргын гэрт ажил хийхдээ нүдээ соргог байлгаарай. Тэнд Лю ахлагч8 гэж байдаг. Түүнийг Лю Ваньзүн гэж дууддаг юм. Ямар нэгэн хэрэг болбол түүнд хэлээрэй. Тэр, хүнд тусалдаг сайн хүн шүү гээд Юйбаогийн ээж рүү хандаж:

	— Ахын хүүхээн, сэтгэлээ амар байлгаарай, Лю ахлагч бид нэг тосгоны хүн шүү. Та түүнтэй уулзвал тэр танд хэлэх биз дээ. Тэр таны жаалыг маш сайн анхаарч тусална. Та нар урьдаар түүнтэй уулзаарай гэж захив. Юйбао багшаа хүндэтгэн гүн ёсолж, аргаа барсан нүдээр харж байгаад салав. Юйбао, нэлээд хол гарсан хойно эргэж харахад Чжоу багш бас тэр товцог дээр зогсоод тэр хоёрын хойноос харсаар л байлаа. Зөөлөн салхи Чжоу багшийн хуучин хөх даавуун дээлийг нь сэвэлзтэл үлээж байлаа.

	 


ГАХАЙ ХАРИУЛСАН НЬ

	Юйбао, Чжоу баоны даргын гэрт байхдаа гахай хариулахаас гадна бас нохой, тахиа тэжээх, хашаа хүрээ цэвэрлэх, мөн малын хашаанд шороо асгах зэрэг ажил хийгээд зогсохгүй хөгшин Чжоу Бапи9 түүнтэй тун хатуу ширүүн харьцдаг байлаа. Өдөртөө үхэр, морины хашааны баас, хомоол зэргийг гахайн хашаанд зөөж цэвэрлэх бөгөөд орой нь бас тариачидтай хамт хоёр ци10 илүү гүн, муухай үнэр танартай гахайн хашаанд орж гахайн баасыг гишгэж няцалдаг байжээ. Хашааг ганц нэг удаа л сайн цэвэрлээгүй хэсэг баас хомоол байвал хөгшин Чжоу Бапи галзуурсан юм шиг загнаж арай зодоогүй бол харааж зүхнэ.

	Да Ентүн (баоны даргын эхнэр) нэн хэцүү, тэр хар тамхи татахаас өөр юу ч хийхгүй, өдөртөө Юйбаогоор гэрээ цэвэрлүүлэхээс гадна бас савтай шээсээ асгуулахаар шаардахад Юйбаог хийхгүй бол Да Ентүн яг махчин шиг зодно. Заримдаа хумслан чимхсэнээс биеийн нь энд тэнд хөх эрээн болжээ. Юйбао, чарлан уйлж, үхсэн ч түүний шээсийг зөөхгүй гээд асгаагүй учраас тариачдыг хоолоо идэх үед Да Ентүн, Юйбаод хоол идүүлэхгүй, харин гахай тэжээсэн хойно хоол идүүлнэ гэдэг байв. Юйбао, гахай тэжээгээд ирэхэд нь бусад тариачид хоолоо идээд явцгаахад Юйбао дөнгөж хоолоо идье гээд аягаа барьтал, Да Ентүн, Таоцийг дагуулан ирж:

	— Ай! Чи яасан идэмхий юм бэ, тариачид бүгдээрээ хоолоо идээд ажилд явсан байхад, чи бас идсээр байна уу? Тийм их идээд чи хаа очиж бие засах вэ? Чи манайд ажил сайн хийхгүй байна. Ийм учраас дан шөл уу! гэж хэлээд идэж байсан бинг нь аваад явжээ. Таоци бас ирээд аягыг нь булааж: «Идэхээ боль! Энэ том гэдэстэй хүнийг хараач! Энэ шөлөөр үдэд гахай тэжээнэ» гэж хэлээд хоол хийсэн савыг нь аваад явах гэтэл Юйбао өөрийгөө дарлан доромжилж байгааг үзээд хар нүдээ бүлтийлгэж түүнийг зодъё гэж сүрдүүлэхэд Таоци айн, санд мэнд хоолны савыг дор нь тавихыг Да Ентүн хармагц:

	— Чи яаж байна? Чамайг цадтал тэжээж байхад харин чи бага эзнээ зодно гэнэ ээ. Муу хог чи эсэргүүцнэ гэнэ ээ... Таоци чи түүнд зодуулаадах л даа... Хэрвээ чи Таоцигийн ганц ширхэг үсийг хөдөлгөвөл би чиний толгойг чинь мушгиж авна шүү! гэж их өндөр дуугаар хараан зандрав. Таоци, ээжийнхээ ирэхийг хармагц дуу тавин, газар унаад, хөл гараа сарвагануулан уйлаад, намайг Юйбао зодлоо гэж гүтгэжээ. Хөгшин Чжоу Бапи Таоцигийн уйлахыг сонсоод муухай хараасаар таягаа тулаад орж ирэв. Юйбао хэрэг муу болж байхыг хараад савхаа тавиад гахай хариулахаар гүйн явав. Өдөр бүр л өнөөдрийнх шиг өтгөн хоол ч өгөхгүй, шөл ч уулгахгүй байсан ба хааяа шөл жаахан олж идэхчээн болсон ч гэдсээ цатгаж чадахгүй байлаа. Юйбао өдөр болгон ууланд гахай хариулахдаа дандаа өлсөж, аргагүй их өлсвөл уулнаас ян найз11 цэцгийг түүж иддэг билээ.

	Юйбао зодож чадахгүй гэдгийг Таоци мэдээд нэн ихэмсэг зантай болж, өдөр бүр зориуд Юйбаогийн аар саар ялимгүй өө эрэх ба түүнийг дарлах болжээ. Нэг өдөр Таоци хичээлээ тараад гэртээ харих замдаа тосгоны хэдэн хүүхэдтэй Юйбао хамт гахай хариулж байхыг хармагц тэдний зүг очиж, бас Юйбаог модон дээр гараад шаазгайн өндөг авч өгөхийг шаардсанд Юйбаотой хамт гахай хариулж байгаа тав зургаан хүүхэд зөвшөөрөхгүй, бүгдээрээ Таоцийг зодно гэхэд Таоци яарч сандран гэр лүүгээ гүйжээ. Таоци харингуутаа өвөг аавдаа:

	— Юйбао ууланд гахай сайн хариулахгүй байна. Тэгээд бас тосгоны хэдэн хүүхэдтэй тоглож, гахай зугтаж байхад анхаарахгүй л байна. Би очоод хэлэхээр тэд нар бас намайг зодно гэж байна гэж хэлэхийг хөгшин Чжоу Бапи сонсоод уур нь бадарч, уул өөд доголсоор гарч Юйбаог зодно гэж бусад хүүхдийг айлган явуулав. Хөгшин Чжоу Бапи, Юйбаог үүнээс хойш дахин айлын хүүхдүүдтэй хамт гахай хариулахыг хориглов. Хүүхдүүд бүгдээрээ хөгшин Чжоу Бапигээс айдаг тул хэн нь ч Юйбаог эргэж ирэхээ больж, цаг үргэлж Юйбао гав ганцаараа гахай хариулах болжээ.

	Олуулаа гахай хариулж байхад амар байв. Нэг хүн арван хоёр гурван гахай хариулахад тун хэцүү болов! Хөгшин эм гахай их л зальтай, модоор зодоход «хн, хн» гээд явдаггүй, хүн дэргэд нь байхгүй бол тарианд гүйсээр орно. Гахай, тариаг гишгэлбэл гахай хариулсан хүн зодуулна. Тэр гахайн найман торойг хариулахад тун хэцүү, яг хулгана шиг бултаад, хариулгад орохгүй, «эн, эн» гээд газар бүхэнд шургана. Өчүүхэн зуур л харахгүй бол сүүдэр ч үгүй алга болно. Дөнгөж нэгийг нь олоход нөгөө нь алга болоод бас эрэх хэрэг болно. Ен Ван баоны дарга, Юйбаод:

	— Хэрэв ганц гахайн торойг чононд идүүлбэл би чиний амиар төлүүлнэ гэдэг байжээ. Ууланд чоно олон. Юйбао гахайг нь чоно идчих вий гэж өдөржин энд тэндгүй гүйж гахайгаа хариулна. Их өлсөж ядарснаас хэдхэн өдрийн дотор Юйбао турсаар царай нь их цонхийжээ.

	Энэ хэдэн өдөр тариачид энэ үед тарианыхаа хог ургамлыг хоёр дахь удаагаа түүх их яаруу ажилтай байсан юм. Гэгээ дөнгөж ороход, хөгшин Чжоу Бапи тэднийг босгож тарианд явуулаад гэгээ тасарсан хойно сая ажлаасаа эргэж ирдэг байв. Тэд, их ядарсан учраас оройн хоол идмэгц унтахаа боддог ба өдөр нь Юйбаотай хамт байхгүй учир энэ жаалыг харгалзаж чадахгүй байлаа. Орой ажлаасаа ирсэн дараа ч гэсэн Юйбаод хашаа цэвэрлэх, гахай тэжээхэд нь тусалдаггүй байжээ. Юйбао, хэчнээн гашуун зовлон амсаж байгаагаа Лю ахлагчид ярилгүй зоригтой тэсвэрлээд байсаар байв.

	Зургаадугаар сарын дундуур билээ. Үд дундын халуунд амьсгалахад хэцүү жигтэйхэн халуун өдөр байлаа. Чжоу Бапи гахайгаа халуурахаас айгаад Юйбаог зүүн их усан намагт хариул гэсэн байжээ. Гахай хариулах намгийн эрэг дээр ганц ч мод байхгүй, газрын хөрс халсан учир газар дээр суухад яг галын нурам дээр суусантай адил байжээ. Гахайн торойнууд хөгшин эх гахайныхаа дэргэд гүйлдэн чарлалдаж, сүүг нь шимж, баяр баясгалантай хөөрөн тоглож байхыг Юйбао хараад өөрийгөө бодоход би ээжтэйгээ ч уулзаж чадахгүй байгаа нь үнэндээ энэ торойнуудаас ч дор байна даа гэж бодоод сэтгэл нь уярч байлаа. Ээж надтай уулзахаар ирнэ гэж хэлүүлээд яагаад өөр хүнээр хэдэн удаа хувцас явуулж, тэр өөрөө ганц удаа ч ирэхгүй байна вэ? Аавын минь өвчин яаж байгаа бол, гэрийн минь аж байдал юу болж байгаа бол? Энэ бүхнийг ер нь мэдэхгүй юм гэж Юйбао бодох тусмаа улам их гуньхарч байлаа. Гэртээ хариад үзээд ирье гэтэл Чжоу Бапи зөвшөөрөхгүй, гахайгаа хөөгөөд гэртээ хариад үзээд ирье гэж бодоход, эндээс гэр хүртэл найм, есөн ли байна. Тэгээд өндөр уултай, гахай хөөхөд зовлонтой, гэнэт Чжоу Бапид харагдвал лав зодно гэж бодож байжээ. Чжоу багш одоо яаж байгаа бол? Номыг минь Ен Ван баоны дарга ураад хаячихсан билээ. Хамт суралцаж байсан бяцхан найз нар ч надтай тоглохоор над дээр ирэхээ больчихсон байна. Үнэндээ гахай цадсан хойно, хэдэн үсэг сурах сан. Чжоу багш дээр очоод нэг ном гуйж авах юм сан гэж санана. Чжоу багш ямар байгаа бол? Таоцигээс асуухад тэр муу золиг юу ч хэлж өгөхгүй. Түүнээс асуухад тэр нүдээ бүлтийлгэж:

	— Мэдэхгүй. Чжоу багш үхсэн гэж хэлдгийг сонсоод түүнийг зодмоор санагдаж уур хүрнэ. Юйбао үүнийг бодох тусам уур нь хүрч, уур хүрэх тусам толгой нь эргэнэ. Өдөр нь галласан пийшин шиг халуун, зүрх нь яг шатаж байгаа юм шиг тэсвэрлэхэд тун хэцүү болж, Юйбао сууж чадахгүй болоод, юм бүхэн бүрэлзэн харагдаж, наранд шарагдсаар хэдий болж байгааг бүү мэд, ухаан алдан унтжээ.

	Нэлээд удаж, Юйбао, гэнэт хүйтэн салхи үлээхийг мэдэж, «Хүн...» гэтэл аянга дэлбэрэхэд Юйбао цочисхийж сая сэрэв. Тэр яаран босож харвал тэнгэр нэгэнт хар үүлээр бүрхэгдэж, цахилгаан цахилж, аянга дэлбэрч, халуун шатаж байснаа их бороо оржээ. Хөгшин эм гахай хүржигнэн дуугарч, торойнууд нь энд тэндгүй гүйн байхыг хараад яаран босож, гахайг бөөгнүүлж, хэд дахин тоолсон боловч нэг хөгшин эм гахай, дөрвөн тарган гахай, найман торой байжээ. Гахайнууд гүйцэд юм шиг байсан тул гэрийн зүг яаран хөөв. Тийм ч хол яваагүй байтал санамсаргүй их бороо яг хувингаар асгаж байгаа юм шиг орлоо. Гахайнууд бороонд шалбайтлаа цохиулаад, газар бүхэнд шургаж байв. Борооны дусал харж болохгүй болтол цохив. Юйбао, зүүн баруун талаар нь гүйсээр гахайг арай гэж нэг дор бөөгнүүлээд, санд мэнд Чжоу овогтын руу бороо сөргүүлэн хөөхөд бүх бие нь бороонд норж дөнгөж сая уснаас гарсан юм шиг норлоо. Юйбао гахайг хөөсөөр хаалганы үүдэнд хүртэл Чжоу Бапитай яг дайралдав. Тэр, хаалган дээрээ зогсоод, тэргийг нь ажилчид сайхан хураагаагүй учир бороонд норчихсоныг үзээд уурлан хараан загнаж байжээ. Тэр, Юйбао, гахай хөөсөөр ирэхийг гэнэт хараад гахайнууд бороонд норж биеэс нь ус дусалж байхыг үзээд гахайгаа бүртгэсэн чинь нэг торой дутсаныг мэдэж, их л уурлаж, Юйбаог заамдаж аваад нааш цааш түлхэж хайр найргүй хэд алгадаад:

	— Яагаад миний гахайг ингэж их норгов? Чи гахайнуудыг минь норгоод үхүүлэх нь үү? Бороо орж байхад гахайнуудыг минь яагаад эрт хөөж ирсэнгүй вэ? Тэр торойг минь яасан бэ? Чононд идүүлсэн үү? Бушуухан хэл, торой яасан бэ? гэв.

	Хэд алгадуулсан тул Юйбаогийн нүд нь эрээлжилж шүднээс нь цус гарав. Юйбао нэг торой дутсаныг сонсоод айхдаа чичрэн, яаран, уруул дээрх цусаа арчаад, дахин тоолоход үнэндээ нэг торой дутуу байв.

	Юйбао ээрэн сандарч:

	— Чононд идүүлээгүй, намайг эргэж ирэхэд бас найм байсан шүү гэж хэлэхэд нь:

	— Найм гэсэн чинь хаа байгаа юм бэ? Үгүй болсон торойг чи хулууж идсэн үү? Чи идсэн бол одоо бөөлжиж гарга. Идээгүй бол одоо олж ир! Чи эрж олохгүй бол би чиний утсан чинээ улаан амийг чинь авна! Яв! Бушуухан олж ир! гэж нүдээ бүлтийлгэн хашхирав. Юйбао их бороонд цохиулсан тул ам нь хар өнгөтэй болж, бие нь даарч, сэтгэл нь зовон чичирч яаран:

	— Хөгшин эзэн минь, бороо их орж байна шүү дээ. Бороо зогсмогц би олж ирье... гэж хэлэхэд нь:

	— Битгий дэмий юм ярь! Бушуухан олж авчир! Чи юу хүлээгээ вэ? Үхэхээ хүлээж байна уу? Чи борооноос айж байхад миний гахайнууд бороонд норох нь хамаагүй гэж үү? гээд харааж зүхэн зодоод цээж рүү нь өшиглөв. Чжоу Бапи хөгшин болсон тул хүчин суларч, өшиглөсөн нь хүч муутайхан байсан боловч Юйбао дахин өшиглүүлэхээс айгаад элгээ тэврээд зугтаав. Хөгшин Чжоу Бапи, Юйбаог сайн өшиглөж чадаагүйдээ хорсоод түүнийг дахиад хаалга руу хүчтэйгээр түлхэхэд нь Юйбао халтиран, тогтож чадалгүй, хаалганы гаднах шалбааг дотор «шал» хийтэл ойчив. Хагас бие нь шавар болж, хүзүү, толгой нь хүртэл шавар болоод, яг л шавраар хийсэн хүн шиг болчихжээ. Ингээд Юйбао айгаад хашаа руу орж чадахгүй байлаа. Юйбао, шавраас аргагүй босоод дээлдээ гараа арчаад, нүдээ нухалж, гахайг хашаанд нь оруулав. Тэгээд тэр, дахиад бороо сөрөн үгүй болсон торойг эрэхээр явжээ.

	Бороо их, зам ч гулгамтгай, уулнаас буусан үер хүржигнэн шуугина.

	Юйбао их бороонд норсон учир дахиад гахай эрэхээр явахдаа явах тусам чичирч, чичрэх тусам цааш явж чадахгүй, бие нь арзайн толгой нь эргэж, үргэлжилсэн шаварт гулган уналаа. Унаад боссон боловч босоод явж чадалгүй даруй дахин унаж, үлгэн салган явсаар хоёр товцгийг өнгөрсөн боловч гахайн торойг олж чадсангүй. Юйбао дахин зодуулахаас айгаад буцаж харьсангүй. Тэр бороонд зогсоод, оргоод гэртээ харивал ээжтэйгээ уулзана даа гэж бодов. Гүйсээр жижиг голын эрэг хүрэхэд, тэр гол нь үерлээд түүний явах замыг хаав. Гол галзуурсан юм шиг үерлээд шавар, бут, мод, бургас, өвс ногоо зэргийг урсгаж, улаанаар эргэлдэж байлаа. Долгион нь хүний чинээ өндөр болж, ус хэчнээн гүн болсныг мэдэхгүй учир тэр голоор гаталъя гэж зориглосонгүй. Юйбао, голын эрэг дээр зогсоод бороонд норж, яах ч аргагүй болжээ. Баоны даргын гэрт буцаж очъё гэтэл хөгшин Чжоу Бапи «Гахайн торой олж ирэхгүй бол оронд нь чиний амийг авна!» гэж хэлснийг санаад бодол болон зогсоод байв.

	Юйбао урагшилъя, урагшлахад ч хэцүү, хойшилъё хойшлоход ч мөн хэцүү байлаа. Тэр, дөрвөн зүг харахад ганц ч хүн харагдахгүй, хэн ч намайг өрөвдөхгүй нь ээ гэж санав. Тэгээд тэр, уулын орой дээрх шалбааг дотор сууж, гэр лүүгээ хараад, дуу тавин уйлж, ээжээ дуудан хашхирав. Тэр хэчнээн хашхирснаа ч мэдсэнгүй гэнэт хойд тал нь: «Юйбао! Юйбао Хөөрхий жаал аа! Битгий уйл! Гахайн торойг олсон. Одоо бушуухан харья!» гэж дуудахыг сонсоод харвал Лю ахлагч, хөлсний тариачидтай хамт бороон дундуур яваад иржээ. Лю ахлагч, гахайн торойг тэврээд ирснийг хараад сэтгэл нь жаахан тайвшрав. Лю ахлагч гахайн торойгоо Лаожанд өгөөд өөрөө уулын товцог дээр гүйн гарч ирэхэд Юйбао усанд норсон тахиа шиг бүх бие нь шавар болчихсон, нүд нь уйлсаар бүр бөлцийж улайсныг тэр харангуут тэврэн аваад: «Битгий уйлаач! Гахайн торойгоо алдлаа гээд уйлж байна уу» гэж асуухыг Юйбао сонсоод Лю ахын хүзүүгээр чанга тэврээд дахин дуу тавин уйлав. Лю ахлагч «Битгий уйл даа, чи үз л дээ, тэр байгаа чинь гахайн торой биш үү? Би харьж явахдаа гахайн торой гуу дотор дуугарахыг сонсоод, түүнийг уулнаас алдсаныг чинь мэдлээ. Тэгээд түүнийг тэвэрч авчрав» гэхэд Юйбао, Лю ахаа үзээд яг л өөрийнхөө ээжийг үзсэн юм шиг гомдоллон Лю ахдаа «Хөгшин Чжоу Бапи намайг зодсон...» гэж хэлэхэд нь Лю ахлагч сонсоод уурлаж «Бид энэ хөгшин балай амьтныг ямар нэгэн боломж гаргаж байгаад нэг шийтгэе» гэж хэлэв. Тэр Юйбаогийн шүдний завсраар цус гарсныг хараад «Та нар үз! Энэ жаалыг хэчнээн муухай зодсон байна вэ!» гэж тариачдад хэлээд Юйбаогийн гараас хөтлөн «Хурдан явъя, харьж, хувцсаа сольж өмс! Ийм их норсон хойно чи дааралгүй яах вэ» гэхэд Юйбао, Лю ахынхаа хойноос явсаар гахайн торойны дэргэд очоод харахад, гахайн торойны хөл нь гэмтсэнийг Юйбао үзээд айж уйлах гэтэл хөлсний ажил хийж байгаа ах нар нь «Айх хэрэггүй, энэ торойны хөл нь хэд хоноод зүгээр болно» гэж хэлэхэд Лю ахлагч «Юйбао! Битгий ай. Үүнийг тэвэрч аваачаад, олон гахайны дунд тавья. Бид хөгшин Чжоу Бапид харагдахгүй, торойг тавивал хоёр өдрийн дараа бүр зүгээр болчихно. Явъя. Бушуухан харья» гэв. Бороо бас л зогсолтгүй орсоор байлаа. Юйбао, хөлсний тариачдын хойноос дагаж явсаар баоны даргын гэрт очлоо. Олж ирсэн торойгоо гахайнуудын дотор оруулж нууцхан тавиад, дараа нь Лю ахлагч, хөгшин Чжоу Бапид «Гахайн торойг эрж олжээ. Торой зүгээр л байна» гэж хэллээ. Хөгшин Чжоу Бапи итгэхгүй, доголсоор гахайн хашааны өмнө очоод харахад, олон гахайнууд нь хоолоо булаалдан идэж байв. Тэр хэд дахин тоолоход тоо нь дутахгүй болсонд сая хараасаар төв байшиндаа харилаа.

	Хөлсний тариачид оромждоо ормогц яаран хувцсаа солив. Тариачдын байр нь ус тогтоох зоорь шиг л байлаа. Хашаан доторх борооны ус хоржигнон урсаж гэрт орно. Мөн муу байшингийн нь таазнаас бас ус дусалсаар байлаа. Бүгдийн нь хөнжил, хувцас хунар нь норсон учир зарим нь хувцсаа тайлж шавхаад дахин аргагүйдэж өмсөв. Тариачид хувцас хунараа солих завсраа:

	«Хөгшин Чжоу Бапи ёстой хүйтэн сэтгэлтэй хүн юм даа. Тэр, малынхаа хашааг овгор газар дээр бариулаад ус тогтохгүй байхад, тариачдын сууж байгаа байшин малын нь хашаанаас долоон дор байна» гэж харааж ярилцаж байлаа. Юйбао нэг муу хөвөнтэй цамц сольж өмссөнийг Лю ахлагч хараад тэмтрэн үзэхэд тэр муу хөвөнтэй цамц нь бас нойтон байлаа. Юйбао даараад ханзан дээр гарч суугаад чичирч байлаа. Лю ахлагч «Энэ жаал маань даарсаар өвчин оллоо шүү» гэж хэлээд Юйбаог тэр муу нойтон хөвөнтэй цамцаа тайл! гээд өөрийнхөө өмсөж байсан хуурай дээлээ Юйбаод өмсгөв. Юйбао, Лю ахаа өөр өмсөх хувцасгүйг мэдээд юу гэж хэлсэн ч өмсөхгүй байлаа. Лю ахлагч түүнийг тэвэрч, хөөрхий жаал минь, бушуухан өмс, чи даараад өвчин олно шүү! гэж хэлээд Юйбаод хүчээр өмсгөв.

	Олон хүн хувцсаа сольж байхад гэнэт хөгшин Чжоу Бапи таягаа тулсаар гүйн ирээд хөлсний тариачдыг хуруугаараа зааж:

	— Яагаад жаахан бороо ороход та нар тариан дээр минь ажиллахаа болив? Ийм жаахан бороо ороход хаа ч гэсэн ороод хоргодож болох биш үү? Та нар ажлаас бууж ирээд ажлыг минь саатуулах нь уу? Бушуухан хүрзээ аваад тариан дээр очицгоо, тариа минь үерт урсчих магадгүй, явцгаа! гэхэд:

	— Бороо тун их орж байгааг харж байгаа биз дээ, норсон хувцсаа солихоор ирлээ шүү дээ гэж тариачдын хариулахад,

	— Та нарыг хувцсаа бушуухан солиод яв гэсэн шүү? Одоо бороо намдлаа. Бушуухан явцгаа! Бушуухан яв! Зуны дээл солихгүй байсан ч яадаг юм бэ. Нойтон бол жаахан сэрүүхэн л байна биз. Одоо тариандаа явцгаа гэж түргэн түргэн шавдуулан шаардахад Лю ахлагч:

	— Түргэн, түргэн... бушуухан явъя эзэн минь, бид одоо явна. Тариа дажгүй биз дээ, та сэтгэлээ бүү зов! гэж хэлэв. Хөгшин Чжоу Бапи тариачид цөмөөрөө явцгаасныг хараад Юйбаогийн хамар луу нь зааж:

	— Энэ удаа би чамайг өршөөе. Дахиад торойг минь хаявал би чиний арьсыг амьдаар чинь хуулна. Хашаан доторх усыг бушуухан гадагш нь гаргаж өг! Үхрийн хашаанд хуурай шороо асгаж дэвс. Нойтон газар дээр мал хэвтвэл өвчин олно шүү. Бушуухан яв! гэж хэлэхэд Юйбао хүрз бариад хашааны усыг гадагш гаргахаар явахыг харж, Чжоу Бапигийн санаа нь амарч гэр лүүгээ явав.

	Бороо орохоо зогсов. Гэсэн ч тэнгэр бүрхэг байлаа. Юйбао хашаан дахь усыг шавхаж гаргаад малын хашаанд хуурай шороо дэвсэж дуусгаад гахайгаа тэжээв. Гахайнууд нь өндөр хэрэмд байдаг байв.

	Юйбао, гахай тэжээхдээ, тэжээлийг нь хэрэм дээр тавингуут сүрэг гахай «хн хн» гэж шахалдан гүйж ирээд зулзаган гахайн идшийг булааж иднэ. Үүний урьд хээр хоцроод хөл нь муудсан торой нэг захад нь хэвтээд байхад хөгшин Чжоу Бапи түүнийг харчих вий гэж айгаад яаран гахайн хашаанд үсрэн ороод, тэр торойн идшийг онгоцонд хийж дэргэд нь аваачиж тавилаа. Торойн идшийг онгоцонд хийтэл, яагаад ч тэр юм, бүү мэд, гахайн идэш дотор нэг хэсэг том шар бин байсныг хараад Юйбао «Хүүе» гэж дуу алдаад авлаа. Юйбао өнөөдөр их л өлссөн тул хэрэм дээр бушуухан мөлхөн гарч гадагшаа харахад дэргэд нь хэн ч байсангүй, тэгээд тэр, явган суугаад олсон бингээ гарган идэж байтал санаандгүй, Таоци усны гутал өмсөж, үсэрч харайлан усан дотор тоглож байснаа Юйбаог хэрмийн дээгүүр цухалзаад далд орохыг хараад гахайн хашааны дэргэд сэм гүйж ирээд хэрмэн дээр мөлхөн гараад харахад Юйбао гахайн идэшний онгоцноос нэг бин аваад амандаа хийж байлаа. Гахайн хашаа их муухай үнэртэй тул Таоци санд мэнд хамраа бөглөж ярвайгаад гахайн хашаанаас буунгуут:

	— Өвөг аав аа! Өвөг аав аа! Юйбао гахайн идэшнээс хулууж идэж байна! гэж хашхирчээ. Юйбао, Таоцигийн хашхирахыг сонсоод айхдаа бүх бие нь чичирч, барьж байсан бингээ газарт унагахад хэдэн том гахай тэр бинг булаалдан идэв. Хөгшин Чжоу Бапи хөл нь гэмтсэн торойг харчих вий гэж Юйбао айгаад гахайн хашаанаас бушуухан гараад явъя. Тэгвэл гэмтсэн хөлтэй тэр торойг олж харахгүй биз дээ гэж бодоод хэрэм өөд яаран авирав. Юйбаог хэрэм дээр авирч гараад зугтаах гэж байна гэж Таоци бодоод гараа зангидаж хүчтэйгээр түлхэхэд гахайн хашаан дахь онгоцон дээр «пид» хийтэл унасанд, гахайн идэш асгарахад сүрэг гахай тал тал руу айн сандарч зугтав.

	— Өвөг аав! Хурдан ирээч! Юйбао зугтаах гэж байна гэж Таоци чанга хашхирав. Хашаан доторх гахайнууд ийш тийш гүйж «Хн хн» гэж хүржигнэнэ. Хөл нь гэмтсэн торой гүйж чадахгүй, айсандаа «зи-зи» гэж дуугаран өрөөсөн муу хөлөө чирээд нэг гишгэхдээ нэг үсрэн ойчиж байлаа. Таоци бүх хүчээрээ өвөг ааваа дуудаж байгааг сонсоод Юйбао хорсон уурлаж айн, санд мэнд мөлхөн босоод хөл нь гэмтсэн тэр торойг тэврээд түүнийг нэг өнцөгт нууя гээд хэд хэдэн газарт тавьсан боловч халхлагдахгүй байсан яг энэ үед Чжоу Бапи гахайн хашааны хэрэм дээрээс өнгийж хүйтнээр инээн:

	— Ха-ха! сайн эр, их зоригтой байна шүү! Чи миний гахайн хөлийг хугалаад, бас тэгээд миний гахайн хоолыг булааж иднэ гэнэ ээ? Чамайг ирснээс хойш миний гахай ер таргалахаа больсон юм! Харин чи сайн хоолыг нь цөмийг хулууж иддэг байжээ гээд дэргэдээ зогсож байсан Юйбаог хараад таягаараа жанчихад Юйбао, гахайн торойг хаяад хэрмийн ёроолд далд оров. Таоци үүнийг үзээд чулуу түүж яг л мөндөр орж байгаа юм шиг өөдөөс нь шидэв. Юйбао биеэ далдлах газар ч үгүй учир тэр зодуулсаар уур нь бадарч, «Яалаа ч гэсэн би сайнаа үзэж чадахгүй болсон. Гахайн хөлийг гэмтээсэн, тэд намайг зодсоор байгаад ална. Зодвол зодог, би зодолдъё» гэж бодоод гахайн хашааны хэрэм өөд авирав. Хөгшин Чжоу Бапи, Юйбаог авирч байхад таягаараа цохиход Юйбао хажуу тийшээ зайлж таягийг нь бариад авлаа. Юйбао, бүх хүчээрээ чангааж, хөгшин Чжоу Бапи ч бүх хүчээрээ гадагшаа чангаана. Юйбао татаад татаад дийлэхгүй тул түүнийг чангаахыг дагуулан таягийг нь гэнэт тавив. Тэр хөгшин чоно, Юйбаог ингэнэ гэж ер болгоомжлоогүй тул гэдрэгээ шаварт лаг хийтэл суув. Юйбао юу болохоос ч айхгүй зориг орж, гахайн хашаанаас яаран гүйж гараад зугтаав. Таоци, өвөг ааваа газар унаад босож чадахгүй байхыг хараад «Ээж ээ» гэж хашхирсаар Юйбаог барьж авах гэж хойноос нь хөөв. Юйбао, түүнийг аль эртнээс үзэн яддаг байсан билээ.

	Одоо Таоци өөрийг нь барьж авахаар яг дэргэд гүйж ирэхэд Юйбао гэнэт эргээд толгой руу нь гараараа шаав. Таоци зайлж амжилгүй шаварт унаад «Ээж ээ» гэж орилов. Юйбао, Таоцийг цохиж унагаад эргэж зугтааж хаалга хүрэхээс өмнө Да Ентүн хаалгыг хаагаад, Юйбаог барьж аваад, шүдээ зуун, нүүр нүдгүй, тохиолдсон газар бүхэнд нь чимхэв.

	Хөгшин Чжоу Бапи шавраас мөлхөн босож ирээд Да Ентүнтэй хамжиж Юйбаог газарт унаган бүх хүчээрээ дарахад Таоци, өвөг аавынхаа таягийг авчирч гарт нь бариулж, өөрөө бас нэг мод олж ирээд, хөгшин Чжоу Бапи, Да Ентүн, Таоцитэй гурвуулаа ээлжлэн Юйбаог хайр найргүй зодоцгоов.

	Бороо орохоо зогсжээ. Айлын хүмүүс их бороо зогсмогц гэрээс гарч, хашаан дотор тогтсон усаа гадагш урсгав. Ойр хавийн хүмүүс Чжоу Бапийн хашаанд хүн зодож, үймээн болж байгааг ба бас зодуулсан Юйбао уйлж байхыг нь сонсоод ирж тойрон зогсож, хөгшин залуу гурвуулаа нийлж, жаал гахайчин хүүг харгислан зодож байгааг харав. Тэд, нэг нэг цохиод, хэд хараагаад дахиад зодож байлаа. Юйбао, шавар шалбааг дунд хэвтэж, бүх бие нь шавар болж, царай нь шавар, цусаар бүрхэгдэж, ер нь хүн гэж таних аргагүй болжээ. Ирсэн хүмүүс бүгдээрээ Чжоу овогтын хаалганы дэргэд зогсоод Юйбаог зодож байгааг үзээд дургүйцэн байлаа. Айлын хүмүүс ирсээр улам олширч байгааг Чжоу Бапи хараад зодохоо больж, Да Ентүн рүү нүдээ сэм ирмэж: «Энэ хүүг жаахан сургалаа. Одоо больё. Энэ удаа түүнд уучлал үзүүлье!» гэж хэлэхэд Да Ентүн дахин таягаар хэдэнтээ цохиод больж:

	— Хн! Энэ чинь үнэндээ урваж байна шүү. Энэ муу жаал хүү, хөгшин эзэн, бас бага эзнээ зодох гэдэг чинь их зориг шүү! Чамайг хэд хашраахгүй бол харин чи дүрэм ёсыг мартах нь гэж Юйбаод хэлээд Таоцийг дагуулж явахдаа:

	— Явъя! Энэ жаал чөтгөрийг нэг удаа өршөөе. Ээж чинь чиний хувцсыг сольж өгье гэж хүүдээ хэлээд, тэд төв байшин руугаа явцгаав. Хөгшин Чжоу Бапи таягаараа Юйбаог нүдэж:

	— Хурдан бос, надтай хамт гахай тэжээлц, явъя! гэж хашхирав. Юйбаог зодуулсаар хөдөлж чадахгүй болж, шавар дотор хэвтэж, уйлсаар байтал хоолой нь зангирав. Тэр босъё гэж оролдсон боловч босож чадсангүй, сулхнаар амьсгалаад, Ээж ээ! гэж дуудна. Хөгшин Чжоу Бапи, Юйбаог босож чадахгүй байгааг хараад инээж:

	— Чи нялхаараа байж яагаад ийм үхэр шиг бааштай болсон юм бэ? Таягаар чамайг сургаж чадахгүй гэж үү, үүнд би ер нь итгэхгүй байна. Бос бос, битгий баашлаад бай! гэж хэлээд Юйбаог татав. Хэд татсан боловч Юйбао босож чадсангүй.

	Хөгшин Чжоу Бапи дахин инээж:

	— За, за, за, тэгвэл чи энд хэвтэж бай л даа. Гэрийн эзэн би өөрөө чиний оронд гахай тэжээхээс өөр яах вэ гэж хэлээд хаалганы дэргэд зогссон олон хүний өөдөөс хараад:

	— Та нар үз. Энэ жаал ийм л хуучтай шүү. Нэг л гар хүрэхлээр газар хэвтээд үхсэн ч босохгүй ийм заль гаргадаг хүн шүү. Та нарын хэн нь ч түүнийг битгий аргад, тэгвэл жаахан байзнаад өөрөө мөлхөөд босдог юм. Энэ жаалд нүүр өгч болохгүй, нүүр өгвөл л залилдаг юм гэж хэлсээр хазганан төв байшин руугаа явав.

	Хөгшин Чжоу Бапийн явсан хойно хаалган дээр зогсож байсан хүмүүсээс хэдэн хүн орж ирэн Юйбаог түшин босгож, түүнийг дамнаж, баруун байшингийн ханзан дээр аваачаад хэвтүүлэв. Хөөрхий Юйбао, Чжоу овогтынхонд зодуулсаар бүх бие нь шархаар дүүрч, эрүүл газар ер үлдсэнгүй. Зарим хүн эвдэрхий хувингаар ус авчирч, Юйбаогийн нүүрэн дээрх шавар, цусыг угаасанд түүний толгой түрүү, нүүр царай нь нэлэнхийдээ хөхөрч, хэсэг хэсэг газар шархалсан харагдав. Зодуулснаас толгой нь хавдаж, хэд хэдэн хэсэг хөхрөн, бас хэд хэдэн газар шалбарсан байв. Бүгдээрээ Юйбаогийн хувцсыг сольж өгөх үед Юйбаогийн бүх биеэр нь хэсэг хэсэг гүрийж улайсан шарх тоо томшгүй байлаа. Бүгдээрээ үүнийг хараад уур хилэн нь бадарч «Үзэцгээ! Жаалыг ийм болтол нь зодоод тэр зальтай хог бас ганц хоёр сургасан гэж хэлсэн шүү. Чжоу овогтын сэтгэл нь хөө шиг хар байна шүү!» гэж хараан, Юйбаод хуурай хувцас байгаагүй учир нэг хүн өөрөө өмсөж байсан цамцаа тайлаад түүнд өмсгөв. Юйбао, бүх бие нь шархаар дүүрсэн тул үргэлж «Ээж ээ!» гэж дуудсаар уйлаад л байлаа. Бүгдээрээ их л аргадан, сэтгэлийг нь тайтгаруулан бүүвэйлсээр унтуулаад цуварсаар тарж явцгаав.

	Юйбао, наранд шарагдсаар толгой нь эргэсэн, бас их ширүүн бороонд цохиулсан, тэгээд дээр нь бас ийм хайр найргүй муухайгаар зодуулсан тул халуурч, өвчиллөө. Тэр, бүхэл шөнөжин халуурч зүүдлэн «Ээж ээ!» гэж хашхирах уйлах бөгөөд бас их айж цочин байгаа юм шиг өндөр дуугаар бархирсаар нэг шөнөдөө хөлсний тариачин ах нараа сандраажээ.

	Хөлсний тариачин ах нар нь түүний дэргэд зовсоор, сахиж суухаас өөр аргагүй байжээ. Дөнгөж гэгээ ороход Чжоу Бапи тариачдыг тариандаа гар! гэж шаардахаар ирэв. Лю ахлагч Чжоу Бапид:

	— Хөгшин эзэн минь, Юйбао их хүндээр өвджээ. Урьд шөнө турш зовлоо. Их халуурлаа. Би түүнийг гэрт нь хүргэж өгье гэж бодож байна. Түүнд жаахан мөнгө өгөөч. Эмчээр сувилуулах хэрэгтэй байна гэж хэлэхэд Чжоу Бапи үүнийг сонсоод нүдээ гөлийлгөн:

	— Юу гэнэ ээ? Түүнийг гэрт нь аваачиж өгнө гэнэ ээ? Тэгээд хэнээр гахай хариулуулах вэ? Гахайн торойн хөлийг гэмтээсэн, түүнийг төлж өгөх хэрэгтэй! Дажгүй, үхэхгүй байлгүй дээ, наадхаа гахай хариулуулахаар явуул! гэж хэлэхэд нь Лю ахлагч:

	— Хөгшин эзээн, тэр чинь ухаантай, ухаангүй байна шүү дээ. Дахиад гахайг чинь алдвал тэр юугаараа төлж өгөх юм бэ? гэхийг Чжоу Бапи сонсоод:

	— Би ер үнэмшихгүй байна. Тэр чинь өчигдөр зүгээр л байсан, харин өнөөдөр өвдсөн гэнэ ээ? Ахлагч аа, чи түүний залилахыг битгий үнэмш! Түүнийг явахгүй бол сайн зодож аль! гэж хэлээд Юйбаог харж:

	— Бос! Үхэх гэж байгаа царай гаргаад битгий хэвтээд бай. Одоо босоод яв! гэж хашхирахад Юйбао аргагүй бүх хүчээрээ арай чуу гэж мөлхөн босов. Лю ахлагч сүүрс алдаж, өчигдөр орой Юйбаод хатааж өгсөн хөвөнтэй цамцыг нь өмсүүлээд, хамт гахай хариулалцахаар явлаа. Хөгшин Чжоу Бапи тэд нарыг гахай хариулахаар явахыг үзээд гэр лүүгээ явав.

	Замдаа Лю ахлагч тариачдад:

	— Та нар урьдаар тариа цэвэрлэж бай. Би Юйбаод тусалж гахайг нь гуу дотор оруулалцаад ирье гэж хэлэхэд нь «Чи, Юйбаог харж харгалзаарай!» гэж тариачид хариулав. Лю ахлагч, Юйбаод тусалж гахайг зүүн их гуунд оруулав. Энэ газар гурван талаасаа хоёр чжан12 илүү өндөр хадаар хүрээлэгдэж, гахай гарч чадахааргүй, гүн гууны амыг барьж суувал гахай зугтаж чадахгүй байлаа. Юйбао их ядарсан, тэгээд өглөө бас хоол идээгүй тул толгой нь өвдөж байв. Лю ахлагч Юйбаог тэвэрч аваачаад элсэн дээр суулгаж, маш их өрөвдөн санаа нь зовж, өврөөсөө нэг бин гаргаж Юйбаогийн гарт бариулаад:

	— Жаал аа, чи чинь тэнэг болчихоо юу? Яагаад тэр үнэр танартай гахайн хоолноос иддэг юм бэ? Дахин түүнээс идвэл өвчин олно шүү! гэхэд Юйбао, Лю ахлагчийн өвөр дээр нь толгойгоо тавин уйлаад:

	— Ах аа, гэдэс минь өлсөөд тун хэцүү байх юм. Би бин хармагц түүж идэж байгаад Таоцид харагджээ. Түүнийг хашхирахад хөгшин Чжоу Бапи ирж, хөл нь гэмтсэн гахайг хараад намайг зодлоо... гэхэд Лю ахлагч:

	— Үүнээс хойш чи өлсвөл, даарвал, ядарвал надад хэлж бай! Тэд нар чамайг зодвол, хараавал, юу хэлсэн ч бүгдийг надад хэл. Би чамд тусална. Битгий уйлаарай! Жаал минь, Таоцийг бид аргалаад шийтгэе. Чи ажил хийхдээ түүнийг их ажиглах хэрэгтэй. Тэнэг хүн шиг тэдэнд битгий ажил хий. Ядарвал амарч байх хэрэгтэй. Шээстэй савыг нь үхсэн ч битгий зөөж өг. Тэд чамайг зодвол чи зугтаа. Тэд хоол идүүлэхгүй бол чи хулууж ав. Мэдэгдэхгүй бол болно, айх хэрэггүй. Бид чамд тусална. Гахайгаа чи үүнээс хойш энэ уулын гуунд авчирч хариул. Ингэвэл чамд их амар болох биш үү! Одоо тариа өндөр ургасан, гахай тарианд орвол эрж олоход хэцүү болсон шүү! гээд Лю ахлагч хуруугаараа тэр гууг заагаад үргэлжлүүлэн:

	— Чи ингээд гахайгаа гуунд оруулсан хойноо, яаж тоглох дуртай бол түүгээрээ тогло! Гэсэн ч чи Чжоу овогтноос болгоомжлох хэрэгтэй. Тэдэнд битгий харагдаарай гэхийг Юйбао сонсоод дотроо их баярлаж, бин идэж байснаа гэнэт уйтгартай байдлаар:

	— Гахайг ингээд хориод байвал гахай турчихна. Тэгэхээр Чжоу Бапи бас намайг зодох болно гэхэд Лю ахлагч:

	— Турвал турж л байг! Үхэхгүй л бол боллоо. Тэр чамайг зодох гэвэл чи над дээр гүйгээд ирээрэй, би аргална гэв. Энэ өдөр бас их халуун байлаа. Юйбаогийн бие сулхан байсан учир бингээ идэж дуусмагц нойр нь хүрч унтмаар боллоо. Лю ахлагч Юйбаог түшиж модон доорх том чулуун дээр аваачаад, өөрөө өмсөж байсан дээлээ тайлаад дор нь дэвсэж хэвтүүлээд, бас Юйбаогийн хөвөнтэй цамцыг нь дээрээс нь хучиж өгөв. Энэ хэвтүүлсэн газарт их салхи ч байхгүй, нар ч шарахгүй, халуун ч үгүй, хүйтэн ч үгүй аятайхан тохиромжтой газар учир Лю ахлагчийн санаа амрав. Лю ахлагч Юйбаод:

	— Юйбао, чи эндээ хэвтэж байгаарай. Би тариан дээр очиж үзээд удахгүй дахиад чам дээр ирье гэж хэлээд явав. Үд болохоос өмнө Лю ахлагч ирж Юйбаод туслан гахайг нь элбэлцэн хамт хөөж харилаа.

	Орой нь, Лю ахлагч саахалт айлаас нэлээд өвсөн эм гуйж ирээд Юйбаод чанаж өгөв. Энэ эмтэй шөл их халуун, их гашуун байлаа. Юйбао, тэр эмийг уусан хойно гэдэс дотор нь аятайхан шиг санагдлаа. Юйбао, ханзан дээр гараад унтсан хойно хөлсний тариачин ах нар нь түүний дээр бас уранхай хоёр хөнжлөөр хучиж өгөв. Юйбаогийн бүх биеэс нь хөлс гарч хоёр дахь өдөр босоход толгой нь өвдөхөө больж, бие нь ч хөнгөрсөн байлаа. Гэдэс нь их өлсөж байсан, шинэхэн шөл уусан ч хэрэг алга байв. Лю ахлагч ба хөлсний ажил хийж байгаа ах нар нь хоол идэхдээ түүнд хоёр бин хулууж аваад ажилд гарсныхаа дараа Юйбаод өгдөг байв.

	Өдөр бүр хөлсний тариачин ах нар нь Юйбаод хоёр бин өгдөг тул Юйбао урьдынх шиг өлсөхгүй боллоо. Өвчин нь ч аажмаар эдгэрлээ. Юйбао, өдөр болгон гахайгаа уулын өндөр дэх гуунд хөөж аваачаад, Лю ахлагчийн зааж өгсөн аргаар гахайг хариулдаг болов. Тэр гуунд устай, мөн ногоон өвс ч байдаг. Гахай ийш тийш зугтахгүй, тэгээд Юйбао элсэн дээр тоглох ба нар их шарвал модны сүүдэрт сэрүүцдэг, нойр хүрвэл, тэр том чулуун дээрээ жаахан унтдаг. Иймээс өдөр ч амархан өнгөрдөг болжээ. Ингээд хэдэн өдөр гахайгаа амархан хариулж, заримдаа чөлөөтэй цаг гарахаар Юйбао дахиад өөрийнхөө хэдэн номоо санав. «Хэдэн ном олж, энэ усан намгийн хөвөөний модны сүүдэрт суугаад хэдэн үсэг сурч байвал хэчнээн сайхан бэ? Баоны дарга, Чжоу багшийн өгсөн номыг ураад хаячихсан нь хэчнээн харамсалтай вэ...» гэж Юйбао бодоод, Чжоу баоны даргын гэрийнхнийг занан хорсож шүдээ зуув. Чжоу багш, Тайван тосгоны бага сургуульд бас номоо заасаар л байгаа биз дээ? Чжоу багшийг эрсээр очиж уулзаад түүнээс хэдэн ном аваад энд авчирч, энэ элсэн дээр суугаад уншвал, тэгээд хэдэн үсэг бичиж сурвал хэчнээн сайхан бэ? гэж бодох бөгөөд бас: Яавал одоохон очоод Чжоу багшаас хэдэн ном гуйя даа» гэж бодоод модны сүүдрээс гараад Тайван уул өөд уушги зүрхээ амаараа гартал амьсгаадан авиран гарч, уулын оргилоос зүүн тийш харахад хоёр ли газрын цаана тосгоны захиргааны дэргэд байгаа бага сургууль холоос харагдана. Юйбао их л баярлажээ. Бүх хүчээрээ уулын бэл рүү хэдэн алхам гүйгээд гэнэт «Гуу дотор байгаа гахайг харах хүнгүй, чононд идэгдвэл яана?» гэж бодоод бас «Таоци тэр сургуульд сурч байгаа, тэр намайг харчихвал хариад Ен Ван баогийн даргад, хөгшин Чжоу Бапид хэлбэл өнгөрөх нь тэр дээ» гэж бодоод Юйбао айгаад урагшилсангүй, аргагүй дахиад эргэж гуундаа ирээд «Багш сурагчидтайгаа Тайван уулын наагуур зугаалахаар ирвэл би багшаас нэг ном гуйна» гэж бодоод бас «Таоци энэ золигийг нэг шийтгэх юм сан. Энэ золиг тун харгис хэрцгий байна шүү...» гэж бодов.

	Нэг өдөр Юйбао, гуу дотор суугаад шаазгайн өндөг шараад идэж байтал Таоци хүрээд ирлээ. Таоци хичээл тараад гэр лүүгээ явахдаа зүүн их гуу дотор утаа манарахыг хараад: «Энэ их гуунд хүмүүс цөөн очдог. Тэгээд яагаад утаа гарч байгаа юм бол?» гэж бодоод гууны аманд гүйж ирж харахад нь Юйбао ганцаараа модны мөчир түлж шаазгайн өндөг шараад идэж байлаа. Таоци үүнийг хармагц шүлс нь гоожин «Юйбао одоо манай гэрийн жаал гахайчин, тэр надад захирагддаг, одоо надаас айдаг болсон тул би түүнийг модон дээр гараад шаазгайн хэдэн өндөг авч өг гэж хэлбэл тэр лав зөвшөөрч хэдэн өндөг авч өгөх биз дээ» гэж дотроо бодов. Таоци, Юйбаогийн өмнө гүйн очиж зогсоод, зүүн гараараа ташаагаа тулж, Юйбаогийн шарсан өндгийг авах гэж баруун гараа сунгаж:

	— Юйбао! Шаазгайн өндгөө бүгдийг надад аль! Тэгээд модонд авирч гараад бас надад хэдийг аваад өг гэж Таоци хэлэв. Юйбао, яг шаазгайн өндгөө болгоод идэх гэж байтал Таоцигийн ирснийг харсан юм. Тэгээд тэр бас жаал эзэн шиг дүр үзүүлэн, Юйбао: «Муу золиг, чамайг эртнээс зодъё гэж бодсон юм. Өнөөдөр чи өөрөө хүрээд ирлээ. Гайтай цаг чинь ирж дээ» гэж дотроо бодоод Юйбао барьж байсан шаазгайн өндгөө газар чулуудаж «Чамд өгье!» гэж хэлэв. Шаазгайн өндөг няц ойчив. Юйбао ханцуйгаа шуугаад Таоцийг зодчихъё гэж бодоод хойшоо харахад ууланд тариа цэвэрлэж байгаа хүмүүс харагдаж байлаа. Таоцийн бархиран уйлахыг бусад хүн сонсчихоос болгоомжлоод Юйбао босож юу ч дуугаралгүй, гахай хариулахдаа барьдаг модоо бариад, гахайгаа хөөгөөд гууны дотор далд оров. Таоци, Юйбаог өөрөөсөө айлаа гэж бат итгээд хэсэг мөчир түүж Юйбаогийн хойноос явлаа. Тэр нэг алхахдаа Юйбаог нэг гуядаж «Чи надад шаазгайн өндөг өгнө үү, үгүй юу? Чи модон дээрээс авч өгнө үү, үгүй юу» гэж тулган асууна. Юйбао, түүнийг хайхрахгүй байсан тул Таоци цохих тутамдаа хүчтэй болж, ингэж гуядуулж цохиулсаар зүүн гууны бүр дотор нь оров. Юйбао гууны мухарт нь хүрснийг мэдээд гахайгаа дотор нь хорив. Гахай зугтааж чадахгүй болжээ! Юйбао барьж байсан модоо хаяад, гэнэт эргэж Таоцигийн заамнаас барьж авангуут хөлөөрөө дэгээдсэнд Таоци «пүд» хийтэл газар ойчив. Юйбао түүнийг нэг өвдгөөрөө дарж, яаран бүсээ тайлж аваад модноос хүлэхээр мод руу чирэв. Таоци бүдрээд босох гэж бүх хүчээрээ оролдсон боловч хэд дахин өндийгөөд босож чадсангүй, хараасаар л байлаа. Юйбаог бүсээ тайлж авахыг үзээд айж, намайг модноос хүлэх нь гэдгийг мэдээд тэр, Юйбао шиг хүчгүй, одоо зугтаж чадахгүй болсон тул айсандаа амаа ангайгаад уйллаа. Үхсэн ч модны ёроолд очихгүй гэж оролдов. Юйбао уурлаж, том толгой руу нь хоёр нудрахад Таоци чарлан уйлав. Юйбао юу болсон ч өөр хүнд мэдэгдэж болохгүй учир Таоцигийн амыг бөглөх хэрэгтэй болов. Тэгээд тэр яг Чжоу Дэцүн ахынхаа ярьж байсан үлгэрт, «Лө Цэн, Цан Е шугуйд хөлийнхөө ороолтоор Цэн Яозиний амыг бөглөсөн аргаар», урагдаж ноорсон хөвөнтэй цамцнаасаа хэсэг муу хөвөн урж аваад Таоцигийн аманд чихэж байхад Таоци дуу тасалдуулалгүй хашхирч байлаа. Харин хөвөн чихсэний дараа нь «Үлү, үлү» гэхээс өөр дуугарч чадахгүй болов. Юйбао, Таоцийг модны ёроолд чирч аваачаад, нүүрийг нь мод руу харуулаад модтой хүллээ. Юйбао, Таоцийг хөдөлж чадахгүй болсныг үзээд жижиг хар нүдээ бүлтийлгэж, модоо бариад зодъё гэж бодлоо. Гэвч түүнийг бүх чадлаараа энд тэнд нь зодож болохгүй гэж санав. Нүүр лүү нь цохивол Да Ентүнд мэдэгдэнэ. Зодвол гуя руу нь зодох хэрэгтэй гэж бодоод, модоо өргөж: «Таоци, өнөөдөр би чамайг илүү зодохгүй, гагцхүү чи урьд намайг яаж зодож байсантай адилхан тохируулж зодно» гэж хэлэхэд Таоци толгойгоо хөдөлгөн Юйбаогаас уучлахыг гуйсан боловч Юйбао яасан ч уучилсангүй. Түүнийг нэг цохиод «Энэ бол сургууль дээр чи миний сандлыг сэм татсаны ор!» хоёр дахиа цохиод «Энэ бол намайг шаазгайн өндөг авч байхад чи намайг зодсоны ор!» гээд гурав дахиа цохихдоо «Энэ бол чи намайг гэртээ хүчилж авчраад гахай хариулуулж байгаагийн ор!» гээд, дөрөв дэхээ цохихдоо «Энэ бол чи намайг нохойгоороо хазуулсны ор!..» гэж Юйбао хэлэх бүрдээ уур нь буцалж, цохих тутам хорсон занаж, өөрийнхөө өнгөрүүлсэн гашуун зовлонгоо санаад хорсон тэсэж ядахдаа нулимс нь гүйлгэнэж байлаа. Ингээд нэлээд зодож, уураа нэлээд гаргав. Таоци нэг цохихоор нэг ярвайж, сүүлдээ «үлү үлү» гэж дуугарах хүч нь ч алга боллоо. Нэлээд зодчихлоо. Одоо Таоци ч хашхирах хүчгүй болсон биз дээ гэж бодоод Таоцигийн амнаас, чихсэн хөвөнгөө татаж гаргаад, зодсон модоороо зангаж: «Хэрвээ чи дуу тарьж уйлбал би чамайг модоор ганцхан цохиод ална шүү!» гэж хэлсэнд Таоци айгаад ээрч: «Би, би уйлахгүй... Чи намайг уучлаач!» гэж гуйлаа. Юйбао «Чи уучлуулна гэнэ ээ. Чи надад тангараглахгүй бол би чамайг суллахгүй, энэ орой чамаар чоно тэжээе!» гэж хэлэхэд Таоци ухаан алдтал айж, амаа ярвайгаад, бас уйлах гэхэд нь Юйбао модоо өргөж «Уйлж болохгүй!» гэж зандрахад Таоци айгаад уйлсангүй. Юйбао модоороо Таоцигийн хамар луу зааж:

	— Чи дахиад намайг дарлах уу? гэж асуухад Таоци үргэлжлүүлэн:

	— Үгүй, үгүй гэж хариулахад Юйбао дахиад:

	— Би өнөөдөр чамайг зодсоныг чи гэрийнхэндээ хэлэх үү? гэж асуухад:

	— Хэлэхгүй, хэлэхгүй гэв.

	— Гахайн хөл гэмтэх буюу өөр ямар нэгэн хэрэг тохиолдвол чи өвөг аавдаа хэлэх үү? гэхэд,

	— Хэлэхгүй, хэлэхгүй! гэв.

	— Би сургууль руу багштай уулзахаар очно, гэр лүүгээ аав ээжтэйгээ уулзахаар явна, би бага найз нараа эрээд тоглохоор явна. Чи үүнийг өвөг аавдаа мэдүүлэх үү? гэхэд

	— Ер мэдүүлэхгүй, үнэн, мэдүүлэхгүй, Юйбао, чи бушуухан намайг суллаач дээ гэхэд,

	— Чи суллуулна гэнэ ээ? Би чамд итгэхгүй байна. Чамайг чононд идүүлье, би одоо явлаа гэхэд Таоци, Юйбаог үнэхээр явлаа гэж бодоод сандрахдаа бас дуу тавьж уйлав. Юйбао, Таоцийг их сандран хашхирахыг үзээд эргэж ирээд:

	— Битгий хашхир! Дахиад хашхирвал би чамайг цохиж ална шүү... гэж хэлэхэд:

	— Хашхирахгүй, хашхирахгүй. Юйбао! Би юуг чинь ч хэнд ч хэлэхгүй. Хэрвээ би хэлбэл чи намайг яавал яа! Дураараа л шийтгэ! гэсэнд Юйбао:

	— За тэгье! Би чамайг суллая. Үүнээс хойш чи болгоомжтой яваарай. Чи дахиад намайг дарлавал, эсвэл чи өвөг аавынхаа, эсвэл ээжийнхээ өмнө намайг муу хэлбэл, намайг гүтгэвэл би чамайг алж орхино шүү! гэж хэлээд Таоцигийн толгой дээр нь зангидсан гараараа хэд тоншиход Таоци бас их сандран айж, Юйбао ч бүсээ авлаа.

	Таоци бөгсөө тэмтэрч:

	— Санаагаа битгий зовоорой. Яалаа ч гэсэн би хэлэхгүй гэж хэлэхэд нь Юйбао хуруугаараа гууны усыг заагаад:

	— Шалавхан очоод нүүрээ угаа. Нулимстайгаа битгий харь. Ээжтэйгээ уулзахад баяр баясгалантай мэт бай! гэж захисанд Таоци:

	— За, за, за, би баяр баясгалантай харина гэж хэлээд яаран гуунд ороод нүүрээ цэвэрхэн гэгч угаахад Юйбао:

	— Явъя! Надтай хамт гахай хөөгөөд яв! гэж хэлэхэд Таоци түргэхэн нэг бургас аваад Юйбаотай хамт гахай хөөгөөд явав. Замдаа Юйбао сургамжийн үг хэлэхэд тэр «За» гэж зөвшөөрөн, их л томоотой өчүүхэн ч зөрөхгүй бялдуучилж байлаа.


ШӨНӨ ДУНДЫН ТАХИАН ДУУ

	Гэгээ тасарч орой боллоо. Тарианаас ядарсан хүмүүс гуйван дайвалзсаар ирж явна. Энэ бол Чжоу Бапийнд ажил хийж өгсөн хөлсний тариачид билээ. Зарим нь сүүрс алдан:

	«Нойр хүрээд үхэх нь» гэж хэлнэ. Зарим нь хараал тавьж «Цусаар урссан тэр тахиа яасан хачин юм бэ, аль ч орой дөнгөж унтмагц дуугарна. Хөгшин Чжоу Бапи бас сэрэмтгий, тахиа дөнгөж дуугармагц тэр биднийг одоо бушуухан ууланд яв гэж хашхираад болдоггүй. Үтрэм дээр нэлээд ажилласан хойно ч гэгээ орохгүй» гэнэ. Зарим нь бас «Хүн баян бол тахиа ч түүний талд, энэ чинь үнэндээ их заяатай» гэнэ. Зарим нь «Ямар нь заяатай, ямар нь заяа муутай байдаг юм бэ? Яагаад эрт урьд цагт эрт дуугарахгүй байгаад одоо эрт дуугарах болов? Энэ дотор лав л чөтгөр байгаа байх, би заавал тэр эр тахиаг цохиж алахаас нааш санаа амрахгүй нь» гэх зэргээр бүгдээрээ энэ нь нэг юм яриад, тэр нь нэг юм ярьж явсаар л гэртээ харьцгаав. Жаахан илүү унтахыг бодоод тариачид хоолоо идээд л хэвтэцгээв. Зарим нь бас тамхиа татаад, хоорондоо ярилцаж байлаа.

	Юйбао энэ хэдэн өдөр гэдэс нь өвдөж, хэвтээд удалгүй бие засахаар босов. Буцаж ирэхдээ үхрийн хашааг дайрч, онгоцонд нь өвс байгаа үгүйг үзээд, дахиад жаахан өвс нэмж өгч, бушуухан орж унтъя гэж бодож байжээ. Яг энэ үеэр нэг хүн урт таяг бариад сэмхэн сэмхэн алхсаар тахианы үүрийн дэргэд очихыг харав. Саргүй орой байсан тул царай нь ч харагдахгүй байлаа. Юйбао «Лав тахиа хулуухаар ирсэн хүн байх аа, хашхирах уу, байх уу» гэж бодов. «Үгүй, энэ хүн лав амьдрах аргагүй болоод тахиа хулуухаар ирсэн биз дээ. Хэрэв би хашхирвал энэ хүнийг хэрэгт хийчих болов уу? Би дуугарахаа больё. Баян хүний тахиаг хулуух нь зүйтэй, бүх тахиаг хулууж явбал дуугарах тахиагүй болно. Тэгвэл бид жаахан илүү унтаж болох биш үү» гэж бодоод сууж байтал тэр хүн өндийж, хамраа бөглөсөн юм шиг харагджээ. Юйбао сэтгэл нь түгшин: «Болгоомжтой байгаасай. Чжоу Бапид мэдэгдээд баригдвал муугаа үзнэ шүү дээ» гэж бодож байлаа. Юйбао үхрийн өвсний онгоцонд өвс их байгааг үзээд бушуухан орж унтъя гэж бодсон боловч бас энэ тахиа хулууж байгаа хүнийг цочоохоосоо айв. «Хэрэв би гарвал энэ хүн айгаад зугтана. Тэгвэл тэр нэг удаа хоосон буцах биш үү? Үгүй, түүнийг цочоох хэрэггүй, харин хэн тахиа хулуухаар ирснийг нь би үзье» гэж бодоод оцойн сууж тахиа хулуухыг сонирхон харав. Нэлээд удаж, ямар ч чимээ аниргүй байснаа тахиа хулуух хүн эр тахиа шиг дуугарахыг нь сонсоод их гайхаж байтал тэр хүн үхрийн хашааны зүг ирэхэд Юйбао сандран өвсний пинд орж нуугдав. Тэр хүн үхрийн онгоцны дэргэд очоод нэг чүдэнз зурж, онгоцонд өвс байгаа үгүйг харав. Юйбао гэрэл гармагц: «Аа! Чжоу Бапи мөн байна. Шөнө дунд ямар тахиа дуугарах вэ дээ, харин энэ хөгшин золиг л дуугардаг байжээ!» гэж мэдэв. Чжоу Бапи тахиа дуурайн орилоход үүрэндээ байсан тахианууд дагалдан дуугарч, бүх айлын тахианууд ч дуугарах боллоо. Юйбао их л уурласан боловч ганц ч дуу гарсангүй. Чжоу Бапи муухай хоолойгоороо: «Босоцгоо, одоо болтол босоод ажлаа хийхгүй яасан юм бэ? Тахиа дуугарсан шүү!» гэж хашхирахыг бас сонсов. Тэр нэлээд хашхираад гэр лүүгээ унтахаар явав. Юйбао гэртээ ороход нь тариачид уурлаж: «Балай амьтан, биднийг дөнгөж хэвтэнгүүт л дуугарчих юм. Энэ тахиа үнэндээ тахиа гэж нэрлэж болохгүй байна!» гэж хараахыг сонсов. Лю ахлагч: «Тахиа гэж нэрлэхгүй. Тэгээд юу гэх вэ?» гэхэд нь тэр тариачин «Амийг минь авах чөтгөр шүү. Ингээд ажиллаад байвал дахиад хэдэн өдөр ажилласан хойно лав ядарч үхэх биз дээ!» гэж хэлэв. Зарим нь «Би дөнгөж унтахаар...», зарим нь бас: «Би дөнгөж хэвтэж, нэг гаанс тамхиа ч татаж дуусаагүй байна шүү!» гэв. Юйбао дотроо: «Тэд нар Чжоу Бапийн энэ хийж байгаа залийг нь мэдэхгүй байна шүү» гэж бодоод: «Дээлээ ч тайлаагүй нь болж дээ, за бушуухан явъя. Та нарт хэлэх нэг инээдтэй юм олсон» гэж хэлэхэд нь бүгдээрээ: «Юйбао ямар инээдтэй юм бэ? Бушуухан хэлээч» гэсэнд “Үгүй би одоо хэлэхгүй, замдаа явж байгаад хэлье” гэхэд нь бүгдээрээ яаран хувцсаа нөмөрч, гаапуугаа мөрлөж ууланд явцгаав. Замдаа бүгдээрээ дахиад Юйбаогоос «Ямар инээдэмтэй юм бэ? Хурдан хэлээч» гэж асуухад нь Юйбао нэлээд инээж, жижигхэн хар нүдээ онийлгож: «Ах аа, та нар дахиад тахиаг битгий хараа, тахианд гомдож болохгүй, харин эзэнд нь гомдох хэрэгтэй» гэж хэлэв. Бүгдээрээ их гайхаж: «Ямар учраас тэгэх билээ?» гэж асуув. Тэгээд Юйбао, Чжоу Бапи яаж тахиа шиг дуугарсан бүгдийг нь мэдээд ах нартаа хэлж өглөө. Лю ахлагч үүнийг сонсмогц уурлаад нүдээ том болгон «Өнөө орой ажил хийхгүй, тарианы захад очиж унтацгаая» гэж хэлэхийг бүгдээрээ дэмжив. Тарианы захад хүрээд тэнгэр лүү харахад од ч бараг харагдахгүй байв. Тэд нар гаапуугаа тавьцгааж, гал асааж нэг нэг ганс тамхи татаад, газар хэвтэнгүүт хүржигнэтэл хурхиран унтацгаав. Эд нар их л ядарцгаажээ. Их шүүдэр унаж хувцсаа норсныг ч мэдсэнгүй. Ингэж тахиа дуурайн дуугарах нь Чжоу овогтын баяжсан «мэргэн» арга нь юм. Зарим хүн Чжоу Бапийн хөгшин өвөг эцгээс эхлэн Чжоу Бапийн үеийг хүртэл энэ арга үе улиран уламжилж ирсэн юм гэж ярьдаг билээ. Ингэж ажиллуулсаар тарианы гурав дахь удаагийн цэвэрлэгээ дуусахаас өмнө тариачид ядрахын туйлд хүрээд оргодог байжээ. Намар орой болоход ядарч туйлдсан тариачид оргон явсан болохоор өчүүхэн ч тариа өгөхгүй сайхан шалтаг олддог байжээ. 

	Тариачид яг тарианы захад хэвтээд бүр сайхан амттай унтаж байхад нь гэнэт бие нь өвдөх шиг санагдаж, бүгдээрээ «аяа!» гэж дуугаран босоцгооход нар дээр өндөр мандсан байлаа. Чжоу Бапи таягаа барьж, унтаж байсан тариачдыг дэс дараалан хайр найргүй зодож байлаа. Тариачдыг дэс дараалан зодсоор бүгдийг хөөж босгов. Чжоу Бапи нүдээ гөлийлгөж «Та нар миний хоолыг идэж, бас надаас талх тариа аваад, харин надад ийм шиг ажил хийнэ гэнэ ээ? Ажил хийхгүй, энд унтахаар ирсэн үү, хэрвээ үдийн өмнө энэ хэсэг тариаг цэвэрлэж дуусгахгүй бол хоол иднэ гэж битгий бодоорой» гэж хэлээд, үхэрчинд; «Наадах будаагаа буцаагаад аваад яв!» гэж тушаав.

	Чжоу Бапи нэлээд эрт босжээ. Тариачид хоолоо идэхээр буцаж ирээгүйг мэдээд: «Тэд нар лав сайн ажиллаж байгаа, би яагаад тэдэнд хоолыг нь хүргүүлэхгүй байна? Тэднийг тэнд нь хооллоод, нааш цааш явахынхаа оронд ажил хийвэл хэчнээн сайн бэ?» гэж бодоод гудамжинд гарч, айлын үхэр манаж байсан Ли хөгшнийг дагуулж ирээд түүгээр хоол дамжлуулан тарианы газар хүргүүлэв. Тарианы газар ирэхэд тариачид өчүүхэн ч ажил хийлгүй бүгдээрээ унтаж байхыг үзээд уурлаж саяны авчирсан хоолоо тариачдад өгөхгүй гээд Ли хөгшнөөр дамнуулан буцаав. Ли хөгшний явсан хойно тэр нэлээд хараал тавиад гэдрэгээ буцав. Өөрсдийгөө зодож хараагаад, тэгээд бас хоол идүүлэхгүйг үзээд зарим тариачдын уур хилэн нь бадарч энэ ажлыг яалаа ч гэсэн хийхгүй гэв. Зарим нь эргэж хариад Чжоу Бапитэй өрөө бодно гэв. Зарим нь тэр дороо гэртээ буцна гэв. Юйбао инээмсэглэн сандарч бүгдийг хориглоод: «Ах нар аа, та нар битгий яваарай, надад нэг арга байна. Бид бүгдээрээ уураа нэг удаа гаргая. Тэр хөгшин золигийг нэг удаа зодвол гайгүй болох биз дээ!» гэж хэлэхэд нь: «Юйбао! Чи яасан тэнэг жаал бол оо вэ? Тэд баян чинээлэг, тэгээд бас хамгаалах хүчинтэй, хүү нь бас баоны дарга, энэ чинь манай одоогийн хоёрдугаар хаан байгаа юм шүү дээ. Бид тэдэнд жаахан ч гар хүрч болохгүй шүү дээ!» гэхэд Юйбао «Ах аа! би тэнэг болоогүй л байна, харин та нар жаахан мунхаг юм шиг санагдаж байна. Тэр биднийг шөнө болгон унтуулахгүй, биднийг ядрахын туйлд хүргээд үхүүлэх гэж байна шүү дээ. Би Чжоу ахын үлгэрийг сонсож байхад «Урьдаар гар хөдөлбөл ашигтай, хойно гар хөдөлбөл гайтай» гэдэг байлаа. Бид «Ингээд ингэвэл» түүнийг нэг сайн сургачих юм биш үү? гэж хэлснийг бүгдээрээ сонсмогц «ха ха» гэж инээгээд «Зүйтэй зүйтэй, за тэгье» гэж зөвшөөрөв. Лю ахлагч: «Энэ жаал мөн аргатай байна шүү» гэж хэлэв. Үдэш болохоор гэртээ харьж хоол идэхэд нь Чжоу Бапи бас хараасаар л байсан боловч хэн ч дуугараагүй тул тэгээд өнгөрчээ.

	Хоёр гурав хоногт тариачид хэрэглэх модоо бүр сайн бэлтгэв. Оройн хоол идээд дэнгээ унтраагаад, Юйбаог хаалганы хойноос сэмхэн хараад байгаарай гэж хэлэлцэж тохиров. Нэг цаг шахам болсны дараа Чжоу Бапи дуу чимээ гарахаас болгоомжлон явсаар тахианы үүрэнд дөнгөж хүрмэгц Юйбао: «Хулгайч ирлээ!» гэж хашхирсанд тариачид модоо барьцгаан гүйн гарч ирээд хөгшин Чжоу Бапийг дайрч унагаад зодоцгоолоо. Чжоу Бапи «Битгий зодооч, би байна» гэхэд нь тариачид: «Харин чамайг л зодож байна, дахин ирж тахиа хулуух уу?» гэж асуун зодож байх зуур Юйбао хашааны гол дунд гүйн: «Баоны дарга аа, бушуухан босооч! Хулгайч ороод ирсэн, бид нэгийг барьж авлаа!» гэж хашхирахыг сонсоод баруун байшинд нь таг унтаж байсан япон офицер сэрж, хамгаалах хоёр цэргээ дагуулсаар гар буугаа барьж гүйн «Муу сайн хулгайчийн нэгийг нь ч битгий үлдээ, бүгдийг алж орхи!» гэж орилсоор ирлээ. Энэ орой баоны дарга гэртээ байгаагүй байжээ. Чжоу Бапийн хүүхэн, Таоци хоёр гэрээсээ энэ үгийг сонсоод айхдаа: «Битгий зодооч...» гээд дараах үгээ хэлэхээс нь өмнө япон офицер хөгшин Чжоу Бапийг чиглүүлж хоёр буудав. Чжоу Бапи «Аяа! » гэж дуу гаран «Би байна!» гэж хэлээд толгойгоо тахианы үүр дотор шургуулж, сандарсандаа болоод өмд дотроо баажээ. Япон офицер алхам урагшилж бас буудах гэж байтал нь баоны даргын хүүхэн дэлэн хөхөө унжуулан, гараараа өмдөө татаж, санд мэнд гүйж ирээд: «Тэр чинь хөгшин эзэн байна» гэж хэлэхэд нь япон офицер сая буудсангүй. Тариачид тойрч зогсоод «Хөгшин эзэн ер нь тахианы үүрний дэргэд ирж үзээгүй байтлаа яагаад шөнө дунд болсон хойно тахиа барих гэж ирдэг билээ? Бушуухан дэн авчирч үзье» гэж хэлэв. Таоци гэрээсээ дэн авчирч үзвэл хөгшин Чжоу Бапийн гуя руу нь хоёр сум ороод, цус нь урсаж байлаа. Чжоу Бапи яг уулан дахь гургуул шиг, толгойгоо хамгаалаад, бөгсөө мартсан юм шиг тахианы үүр лүү толгойгоо шургуулаад, тахианы баас идэж байгаа юм шиг байхад нь бүгдээрээ түүнийг чирч гаргаад үзэхэд түүний нүүр нь цул тахианы баас болж, хөлөө тэвэрч суугаад хашхиран ёолж байлаа.

	Тариачид баярласандаа инээх гэсэн ч илээр инээхээсээ зовлоо. Лю ахлагч: «Бид хулгайч гэж бодсон юм, харин өөрийн эзнээ ийм болгочихжээ. Та яагаад шөнө дунд тахиа барьдаг юм бэ?» гэж асуухад, мөн япон офицер ч тэгж асуухад «Ярих хэрэггүй! би гэртээ ухаан муутай унтаж байхад ямар ямар чөтгөр нь намайг чирээд гаргасныг бүү мэд» гэж амандаа шивгэнэн хэлэхэд нь бүгдээрээ: «үзээч, энэ хэчнээн аюултай юм бэ? лав л чөтгөр үймүүлж байгаа биз дээ! Үүнээс хойш их анхааралтай байх хэрэгтэй!» гэж хэлээд бүгдээрээ түүнийг гэрт нь дамнаж оруулав. Япон офицер ба тариачид бүгдээрээ сайн харвал яг яс нь хуга буудагдсан юм шиг байлаа. Да Ентүн сандарч, Лю ахлагчийг бушуухан хүн явуулж доктор олж ир гэж тушаав. Хөгшин Чжоу Бапид муухай гай тохиолдож, хэчнээн үг хэлье гэсэн ч хэлж чадахгүй байлаа. Тариачид уураа гаргаж, хорслоо тайлж, бүгдээрээ баяр хөөртэйгөөр: «Хэрэв япон түүнийг нэг буудаад алчихсан бол хэчнээн сайн болох сон билээ!» гэж ярилцана.

Автоматаар үүсгэсэн тайлбар]

	Таоци гэрээсээ дэн авчирч үзвэл хөгшин Чжоу бапийн гуя руу нь хоёр сум ороод цус нь урсаж байлаа

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1056 оны хэвлэлийн Хэвлэн нийтлэлийн мэдээлэл

	 

	СУРАГЧИЙН НОМЫН САН

	 

	ГАО ЮЙ-БАО

	 

	БИ НОМ СУРАХ САН

	 

	Хятад хэлнээс М. Түмэн монголчилсныг Б. Мягмаржав найруулав

	 

	УЛСЫН XЭВЛЭЛ

	1956

	УЛААНБААТАР

	 

	Тех. ред. Б. Дашлэгцэг.

	Корректор Ё. Ядмаа

	 

	1956 оны 4 дүгээр сард өрөлтөд шилжүүлж, хэвлэлтэд зөвшөөрсөн. 

	6000 ширхэг хэвлэв. 

	Хэв. хуудас

	Б— 041000 

	Цаасны хэмжээ 70х103 1/32 

	Зах. № 104

	 

	Улсын Хэвлэл ба Хэвлэлийн Үйлдвэрлэлийг Эрхлэх Газрын харьяа, Сүхбаатарын нэрэмжит Хэвлэх Үйлдвэр 

	Улаанбаатар Чойбалсангийн гудамж, 2.

	
Заметки

		[←1]
	 大 «Дао» — их, том гэсэн хятад үгийн баруун талын дээд мөр дээр нь цэг тавивал 犬 «ционь» — нохой гэсэн утгатай үг болчихдог юм.




	[←2]
	 Баоны дарга — Хятадад Манжуур ба Гоминданы ноёрхож байсан үед арав гаруй айлыг нэгтгэн нэг «бао» болгон захирч байсан ба тэд олон түмний хөдөлгөөнөөс сэргийлж буу цуглуулдаг байсан, бууны мөнгийг «бао»-ныхнаас гаргуулдаг байв.




	[←3]
	 Эрлэгийн хаан гэсэн үг.




	[←4]
	 Япон хэл.




	[←5]
	 Таоци — сагсуу, томоогүй гэсэн үгээр хочилсон нэр.




	[←6]
	 Доу — хятадын хэмжүүр 10,354688 л.




	[←7]
	 2 ли газар 1 километртэй тэнцэнэ.




	[←8]
	 Тариачны дотроос ажлаа сайн хүнээр удирдуулан ажил хийлгэдэг хүнийг «ахлагч» гэж нэрлэдэг.




	[←9]
	 Ба-пи гэж арьсыг нь хуулна гэсэн үг.




	[←10]
	 Ци - Хятадын уртын хэмжээ 3 ци 1 метртэй тэнцэнэ.




	[←11]
	 Ян найз - хээрийн цэцэг.




	[←12]
	 1 чжан 3,2 метртэй тэнцэнэ.

